
Монгол Улсын Их Хурлын намрын чуулганы 2004 оны 12 дугаар сарын 3-ны /Баасан гариг/ өдрийн хуралдаан 15.10 цагт эхлэв.

   
Хуралдааныг Монгол Улсын Их Хурлын дэд дарга Д.Лүндээжанцан нээж, гишүүдийн ирц, хэлэлцэх асуудлыг танилцуулав. 


Чуулганы үдээс өмнөх хуралдаанд ирвэл зохих 76 гишүүнээс нийт 58 гишүүн ирж, 51.3 хувийн ирцтэй байв. Үүнд:


а/Чөлөөтэй: Б.Батбаяр, С.Батболд, Сүх.Батболд, Ж.Батхуяг, Б.Бат-Эрдэнэ, Д.Бат-Эрдэнэ, Н.Баяртсайхан, С.Баярцогт, Р.Гончигдорж, Л.Гүндалай, Д.Дэмбэрэл, Г.Занданшатар, С.Ламбаа, Д.Лүндээжанцан, Ц.Мөнх-Оргил, Ж.Наранцацралт, Ц.Нямдорж, Т.Очирхүү, Р.Раш, Д.Туяа, Ч.Улаан, А.Цанжид, Ц.Цэнгэл, Б.Эрдэнэбат, Р.Эрдэнэбүрэн

б/Өвчтэй: А.Бакей, О.Энхсайхан

в/Тасалсан:  Г.Адъяа, Ц.Батаа, Б.Батбаатар, Х.Баттулга, Л.Гантөмөр, Б.Жаргалсайхан, Б.Мөнхтуяа, Л.Одончимэд, 

НЭГ.Засгийн газрын мэдээлэл

Мэдээлэлтэй холбогдуулан Нийгмийн хамгаалал, хөдөлмөрийн сайд Ц.Баярсайхан, Дэд сайд С.Чинзориг, Төрийн нарийн бичгийн дарга О.Байгалмаа, Хөдөлмөр, халамж үйлчилгээний газрын дарга Д.Баярсайхан, Улсын нийгмийн даатгалын ерөнхий газрын хэлтсийн дарга Д.Далхжав, Хүн ам, нийгэм хамгааллын газрын дарга Н.Нарангэрл, Хүн ам, нийгэм хамгааллын газрын хэлтсийн дарга Т.Батсүх,  УИХ-ын Тамгын газрын Нэгдүгээр нарийн бичгийн дарга Ж.Нарантуяа, УИХ-ын Хяналт шалгалтын хэлстийн референт Д.Оюунцэцэг нар байлцав.

“Нийгмийн хамгааллын салбарын өнөөгийн байдал, цаашдын чиг хандлага сэдвээр Нийгмийн хамгаалал, хөдөлмөрийн сайд Ц.Баярсайхан мэдээлэл хийв. 

Мэдээлэлтэй холбогдуулж УИХ-ын гишүүн Ц.Дамиран, Д.Одбаяр, Ч.Содномцэрэн, А.Мурат, Р.Нямсүрэн, М.Энхсайхан, Я.Санжмятав нарын асуусан асуултад Ц.Баярсайхан, С.Чинзориг, Д.Баярсайхан нар хариулт өгч, нэмэлт тайлбар хийв. 

 УИХ-ын дарга Н.Энхбаяр Монгол Улсын эдийн засаг, нийгмийг 2005 онд хөгжүүлэх үндсэн чиглэлийг батлах тухай УИХ-ын тогтоолын эцсийн найруулга, Төрөөс мөнгөний бодлогын талаар 2005 онд баримтлах үндсэн чиглэл батлах тухай УИХ-ын тогтоолын эцсийн найруулга, Ус, рашаан ашигласны төлбөрийн тухай хуульд нэмэлт, өөрчлөлт оруулах тухай Монгол Улсын хуулийн эцсийн найруулга, Онцгой албан татварын хуульд нэмэлт, өөрчлөлт оруулах тухай Монгол Улсын хуулийн эцсийн найруулгыг уншиж танилцуулав. 

Онцгой албан татварын хуульд нэмэлт, өөрчлөлт оруулах тухай Монгол Улсын хуулийн эцсийн найруулгатай холбогдуулан УИХ-ын гишүүн Б.Цэрэнбалжир асуулт асууж, УИХ-ын Тамгын газрын нэгдүгээр нарийн бичгийн дарга Ж.Нарантуяа асуултанд хариулж, нэмэлт тайлбар өгөв. 

УИХ-ын гишүүд дээрх эцсийн найруулгуудыг сонсов.

УИХ-ын чуулганы нэгдсэн хуралдааны үйл ажиллагаатай Тагнуулын дээд сургуулийн III курсын сонсогчид танилцав. 

Хуралдаан 16.40 цагт өндөрлөв. 

ТЭМДЭГЛЭЛТЭЙ ТАНИЛЦСАН:

УИХ-ЫН ТАМГЫН ГАЗРЫН

ЕРӨНХИЙ НАРИЙН БИЧГИЙН

ДАРГА 






Н.ЛУВСАНЖАВ

ТЭМДЭГЛЭЛ ХӨТӨЛСӨН:

ХУРАЛДААНЫ НАРИЙН

БИЧГИЙН ДАРГА 





С.ЭРДЭНЭЧИМЭГ

   МОНГОЛ УЛСЫН ИХ ХУРЛЫН НАМРЫН ЧУУЛГАНЫ 

        2004 ОНЫ 12 ДУГААР САРЫН 3-НЫ ӨДРИЙН 

         ХУРАЛДААНЫ ДЭЛГЭРЭНГYЙ ТЭМДЭГЛЭЛ

Н.Энхбаяр: Өнөөдрийн Засгийн газрын мэдээллийн цагаар Нийгмийн хамгаалал, хөдөлмөрийн сайд Баярсайханы “Нийгмийн хамгааллын салбарын өнөөгийн байдал, цаашдын чиг хандлага” сэдвээр хийх мэдээллийг сонсоно. Энэ мэдээллийг сонсоод бас энэ яамны уг асуудлыг хариуцсан хүмүүс оролцож байгаа учраас Их Хурлын гишүүд маань мэдээлэлтэй холбогдуулаад Баярсайхан сайдаас болон бусад хүмүүсээс асуулт асууж, мэдээлэл нэмж авах бололцоотой гэдгийг хэлье. 

За ингээд Баярсайхан сайдыг “Нийгмийн хамгааллын салбарын өнөөгийн байдал, цаашдын чиг хандлага” сэдвээр мэдээлэл хийхийг хүсч байна. Баярсайхан сайдыг индэрт уръя. 


Ц.Баярсайхан: УИХ-ын дарга, эрхэм гишүүд ээ. 

УИХ-ын дарга аа, эрхэм гишүүд ээ.

Засгийн газрын энэ удаагийн ээлжит мэдээллийг нийгмийн хамгааллын салбарын өнөөгийн байдал, цаашдын зорилт сэдвээр та бүхний сонорт хүргэхээр бэлтгэлээ. Засгийн газрын бүрэн эрхийн хугацаа эхлээд удаагүй, үйл ажиллагааны хөтөлбөрөө батлуулж амжаагүй байгаа нөхцөлд энэхүү мэдээллийг бэлтгэсэн учир зарим асуудал дутуу дулимаг тусгагдсан байж болзошгүй хэмээн хүлцэл өчиж байна.

Нэг.Нийгмийн хамгааллын салбарын өнөөгийн бандлын талаар

Нийгмийн хамгааллын салбарын шинэчлэл үргэлжилж байна. Төвлөрсөн төлөвлөгөөт үеийн бүх нийтийг ажлын байраар хангах, улсын нийгэм хангамжийн тогтолцоонд хамруулах, зайлшгүй тохиолдолд буцалтгүй тусламж үзүүлж улсын асрамжид авах замаар хэрэгжиж байсан нийгмийн хамгааллын үйлчилгээг богино хугацаанд өөрчлөн шинэчилж зах зээлийн эдийн засгийн тогтолцоонд нийцүүлэх нь тийм ч амар хялбар асуудал биш юм. Гэхдээ зах зээлийн эдийн засгийн харилцаанд нийцсэн нийгмийн хамгааллын шинэ тогтолцооны элементүүдийг нэвтрүүлж зүгшрүүлэх арга хэмжээг тасралтгүй авч ирсэний үр дүнд энэ салбарын суурь үндсэндээ тавигдаад байгаа бөгөөд цаашид бэхжүүлэх, тогтвортой хөгжлийг нь хангах явдал чухал болж байна. 

Нийгмийн хамгааллын салбарт нийгмийн даатгалг нийгмннн халамжг хөдөлмөр эрхлэлтийн үйлчилгээ гэсэн гурван дэд салбар багтаж байгаа бөгөөд Нийгмийн даатгалын болон халамжийн багц хуулиуд, Хөдөлмөр эрхлэлтийг дэмжих тухай, Гадаадад ажиллах хүч гаргах, гадаадаас ажиллах хүч мэргэжилтэн авах тухай, Хөдөлмөрийн тухай зэрэг хуулъ тогтоомжоор эрх зүйн харилцаа нь зохицуулагдаж байна. 

Нийгмийн хамгааллын дэд салбар тус бүрийн үйлчилгээ нь ихэнхдээ нийгмийн эмзэг хэсэгт чиглэсэн, өөрийн гэсэн өвөрмөц шинжтэй байдгаараа онцлог юм. Эдгээр дэд салбарын үйлчипгээг хүн амд хүргэх ажлыг удирдан зохион байгуулах үүргийг Улсын нийгмийн даатгалын ерөнхий газар, Улсын нийгмийн халамжийн газар, Хөдөлмөр эрхлэлтийн газар гэсэн Засгийн газрын хэрэгжүүлэгч агентлагууд хүлээн ажиллаж байгаа бөгөөд УИХ-аас шинээр баталсан Төрийн захиргааны байгууллагын тогтолцоо, бүтцийн ерөнхий бүдүүвчийн дагуу Улсын нийгмийн халамжийн болон хөдөлмөр эрхлэлтийн газруудыг нэгтгэн зохион байгуулж байгаа билээ. Yүнээс гадна Тахир дутуу иргэдийн мэргэжлийн сургалт, сэргээн засалтын үндэсний төв, нийгмийн халамж, асрамжийн газрууд зэрэг үйлчилгээний байгууллагууд ажилладаг бөгөөд нийгмийн хамгааллын салбарт нийт 2,2 мянган хүн ажиллаж, 147,3-тэрбум төгрөгийн өртөг бүхий үйлчилгээг хүн амд хүргэж байна. Одоо нийгмийн хамгааллын дэд салбар тус бүрийн байдлыг товч мэдээлье.

А/Нийгмийн халамжийн талаар:
Нийгмийн халамж нь хүн амын хамгийн эмзэг, нийгмийн анхаарал халамж шаардсан хэсэгт зориулагдснаараа онцлог юм. Монгол Улс нийгмийн халамжийн багц хуулийг батлан нийгмийн зүгээс зайлшгүй дэмжлэг туслалцаа үзүүлбэл зохих бие даан амьдрах, өөртөө үйлчлэх чадваргүй эмзэг бүлгийн иргэдийг төр ивээлдээ авчг тэдний амьдралын баталгааг алдагдуулахгүй байх халамжийн үйлчилгээний эрх зүйн үндсийг тавьсан юм. 

Нийгмийн халамжийн үйлчилгээ нь халамжийн, асрамжийн гэсэн 2 хэсгээс бүрдэж байна. Нийгмийн халамжийн үйлчилгээг аймаг, дүүргийн Нийгмийн халамж үйлчилгээний төвүүд, асрамжийн үйлчилгээг улсын болон орон нутгийн асрамжийн газрууд гүйцэтгэж байна.

Нийгмийн халамжийн тэтгэвэр, тэтгэмж болон хөнгөлөлт үйлчилгээнд өндөр настан, тахир дутуу иргэдийг асрамжийн газарт байрлуулан байнга асрамжлах, түүнчлэн ядуус болон гэр оронгүй иргэдийг хооллох, халуун усанд оруулах зэрэг тусламж үйлчилгээ, орон байрны талбайн хөлс, эмнэлгийн тусламж үйлчилгээ, тэргэнцэр, сонсох аппаратын үнийг хөнгөлөх зэргээр өндөр настан, тахир дутуу болон бусад иргэдэд үзүүлэх хөнгөлөлт, мөнгөн хэлбэрээр Нийгмийн халамжийн сангаас олгох тэтгэвэр, тэтгэмж, тухайлбал жирэмсэний болон амаржсаны, хүүхэд асарсаны, олон хүүхэдтэйн болон нярай хүүхдийн асаргааны тэтгэмж, түүнчлэн нийгмийн даатгалын сангаас тэтгэвэр авах нөхцөл болзолыг хангаагүй өндөр настанд олгох тэтгэвэр зэрэг мөнгөн тусламжууд багтаж байна. Харин асрамжийн үйлчилгээ нь асруулагчдыг тогтоосон стандарт журмын дагуу орон байр, хоол, хувцас, эм хэрэгслээр хангах, эмчлэн сувилах, тэдний бие эрхтнийг нөхөн сэргээх хэлбэрээр хэрэгжиж байгаа юм.

Нийгмийн халамжийн үйлчилгээний хамрах хүрээ, зарцуулах хөрөнгө жилээс жилд өсч байгаа бөгөөд 2004 онд 23,0 тэрбум төгрөг зарцуулахаар төлөвлөсөн байна. Нийгмийн халамжид зарцуулж байгаа нийт хөрөнгийн 95.4 хувийг улсын төвлөрсөн төсвөөс, 4.6 хувийг орон нутгийн төсвөөс тус тус гаргаж байна. Энд сум, дүүрэг, хувийн хэвшил, төрийн бус байгууллагаас, зарцуулсан хөрөнгийн хэмжээ гадаад, дотоодын хүмүүнлэгийн, шашны болон төрийн бус байгууллагуудын шугамаар үзүүлж буй халамж асрамжийн үйлчилгээ ороогүй учир бодит байдал дээр үүнээс илүү хөрөнгө зарцуулж байна гэсэн үг юм.
Б/Нийгмийн даатгалын талаар:
Хувь хүний идэвхи санаачилга, хөрөнгийн оролцоон дээр түшиглэсэн нийгмийн даатгалын тогтолцоо нь зах зээлийн эдийн засгийн харилцааны нөхцөл дэх нийгмийн хамгааллын хамгийн гол бүрэлдэхүүн хэсэг, хүн амыг эрсдэлээс хамгаалах арга хэмжээний цөм болж байдгаараа онцлогтой. 
Манай улс 1993 онд Иргэний эрүүл мэндийн даатгалын тухай хууль, 1994 онд Нийгмийн даатгалын тухай багц хуулийг батлан гаргаснаар энэ тогтолцооны эрх зүйн үндсийг тавьсан бөгөөд одоо энэхүү үндэс суурийг бататган хөгжүүлэх үйл явц үргэлжилж байна.
Өнгөрсөн оны эцсийн байдлаар зохион байгуулалттай салбарт ажиллагчдын 87,4 хувь нь заавал даатгалд, малчид хувиараа хөдөлмөр эрхлэгчдийн 4.0 хувь нь сайн дурын даатгалд хамрагдаж байна. Харин эрүүл мэндийн даатгалд хамрагдалт үүнээс өндөр буюу нийт хүн амын 85.0 гаруй хувийг хамарсан байна. Ажиллагчдын нийгмийн даатгалд хамрагдалтын байдал тэдний хөдөлмөр эрхлэлтийн хэв шинжээс ихээхэн хамаарч байна. Малчид, хувиараа хөдөлмөр эрхлэгчдийн нийгмийн даатгалд хамрагдалтын түвшин доогуур байгаа нь нэг талаас даатгалын үйлчилгээ тэдэнд хүрч чадаагүй, нөгөө талаас ажилчин, албан хаагчдад зориулсан нийгмийн даатгалын тогтолцоо тэдний хөдөлмөр, үйлдвэрлэлийн онцлогтой зохицохгүй байгаатай холбоотой юм. 
Монгол Улсын нийгмийн даатгалын тогтолцоо нь тэтгэвэр буюу өндөр насны тэтгэврийн, үйлдвэрлэлийн осол, мэргэжлээс шалтгаалах өвчний, ажилгүйдлийн, тэтгэмжийн, эрүүл мэндийн гэсэн 5 төрөлтэй, тэтгэврийн сангаас бусад даатгалын сангууд орлогоороо зарлагаа нөхөх зарчмаар ажиллаж байна.
Нийгмийн даатгалын 5 төрлийн санд энэ оны хүлээгдэж буй гүйцэтгэлээр 97,4 тэрбум төгрөгийн шимтгэлийн орлого оруулж, улсын төсвөөс тэтгэврийн санд 45,2 тэрбум төгрөгийн санхүүжилт авч, 139,1 тэрбум төгрөгийн зардлын санхүүжилт хийжээ. Нийт зардлын 70.0 хувийг нийгмийн даатгалын байгууллага шимтгэлийн орлогоороо санхүүжүүлэхээр байна.
Тэтгэврийн даатгал нь даатгуулагч тэтгэвэрт гарах, тахир дутуу болох үед өөрт нь, нас барсан тохиолдолд гэр бүлийн хөдөлмөрийн чадваргүй гишүүдэд сар бүр тэтгэвэр олгодог бөгөөд өнөөдөр хуваарилалтын буюу эв санааны нэгдлийн зарчим үйлчилж байгаа ч тэтгэврийн хагас хуримтлалын тогтолцоонд шилжих үйл явц өрнөж байна. Хэдийгээр тэтгэврийн зардлыг төлж чадахуйц түвшинд байлгахын тулд энэхүү тэтгэврийн шинэ тогтолцоог бий болгосон ч тэтгэврийн сангийн хэтийн тооцооноос үзвэл сангийн жилийн алдагдал байнга нэмэгдэж урт хугацаанд ДНБ-ий 8.0 хувьд хүрэх төлөв харагдаж байгаа юм. Иймээс цаашдаа тэтгэврийн сангийн алдагдлыг бүрэн санхүүжүүлэх боломжгүй байдалд хүрэхээс урьдчилан сэргийлж, ирээдүйн даатгуулагчдыг хэвийн хэмжээний тэтгэвэртэй байлгах үүднээс тэтгэврийн тогтолцоонд шинэчлэл хийх зайлшгүй шаардлага гарч байгаа юм.
Тэтгэмжийн даатгалын сангаас хөдөлмөрийн чадвар түр алдсаны, жирэмсний болон амаржсаны тэтгэмж, ажилгүйдлийн даатгалын сангаас ажилгүйдлийн тэтгэмжийг 2-оос доошгүй жил, үүнээс сүүлийн 9 сар нь тасралтгүй шимтгэл төлсөн даатгуулагчид тэтгэмж олгож байна. Харин эрүүл мэндийн даатгалын үйлчилгээ нь бүх шатны эмнэлгийн байгууллагад хэвтэн эмчлүүлэх зардал, өрхийн эмнэлэг, амбулаторийн зардал, эмийн үнийн хөнгөлөлтийг нормативт тарифаар санхүүжүүлэх зарчмаар хэрэгжиж байна.
В/ Хөдөлмөр эрхлэлтийн талаар:
Хөдөлмөр эрхлэлтийн үйлчилгээ нь нийгмийн хамгааллын нэг чухал бүрэлдэхүүн хэсэг юм. Манай улс зах зээлийн эдийн засгийн харилцаанд шилжих үеэс эхлэн хөдөлмөр эрхлэлтийн үйлчилгээний янз бүрийн хувилбаруудыг туршин нэвтрүүлж байсан бөгөөд эдгээрийн дийлэнхи нь өөрийн үйл ажиллагааны орлогоос санхүүжих зарчим дээр ажиллаж байсан юм. 
Эдийн засгийн хөгжил буурай, хүн амын орлого бага, ажилгүйдэл болон бүрэн бус хөдөлмөр эрхлэлт их байгаа нөхцөлд хөдөлмөр эрхлэлтийн үйлчилгээг өөрийн орлогоос санхүүжүүлэх хэлбэрээр өргөжүүлэх боломжгүйг дээрх туршилтууд харуулсан юм. Ийм учраас 2001 онд Хөдөлмөр эрхлэлтийг дэмжих тухай хуулийг УИХ батлан гаргаж, хөдөлмөр эрхлэлтийн албадыг улс, орон нутгийн төсвөөс санхүүжүүлэх, хөдөлмөр эрхлэлтийг дэмжих сан байгуулах, уг санд улсын төвлөрсөн төсвийн орлогын 0,3 хувиас багагүй хөрөнгө хуваарилж байхаар шийдвэрлэсэн нь хөдөлмөр эрхлэлтийг дэмжих үйлчилгээг сайжруулахад чухал нөлөө үзүүлж байна. Ялангуяа тахир дутуу хүмүүс, ажилгүй залуучууд зэрэг эмзэг бүлгийнхэн үйлчилгээ хүртэх боломж мэдэгдэхүйц нэмэгдэж байна. 
Хуулийн дагуу уг сангаас мэргэжлийн чиг баримжаа олгох, зөвлөгөө өгөх мэдээллээр хангах; ажилд зуучлах; ажилгүйдлийн даатгалд хамрагдаагүй иргэнийг мэргэжил олгох, давтан сургалтанд; хувиараа аж ахуй эрхлэх иргэнийг аж ахуй эрхлэх арга барил, ур чадвар эзэмшүүлэх сургалтанд тус тус хамруулах, нийтийг хамарсан ажил зохион байгуулах; хувиараа болон нөхөрлөл, хоршооны хэлбэрээр аж ахуй эрхлэх иргэнийг дэмжих үйл ажиллагааг санхүүжүүлж байна. 
Хөдөлмөр эрхлэлтийг дэмжих санд жилд дунджаар 2.5 тэрбум орчим төгрөг төвлөрүүлж байна. Хууль батлагдан гарснаас хойш Хөдөлмөр эрхлэлтийг дэмжих санд нийт 8,6 тэрбум төгрөг төвлөрүүлж, 7,4 тэрбум төгрөгийг зарцуулж нийтдээ 315,9 мянган хүнийг хөдөлмөр эрхлэлтийг дэмжих үйлчилгээ, арга хэмжээнд хамруулжээ. 
Хөдөлмөр эрхлэлтийг дэмжих сангаас 1670,0 сая төгрөгийг банк ба банк бус санхүүгийн байгууллагуудад байршуулан жижиг зээл олгох үйлчилгээнд зарцуулж байна. Энэ оны эхний 9 сарын байдлаар хөдөлмөр эрхлэлтийг дэмжих сангаас 2,8 тэрбум төгрөгийн санхүүжилт хийж 28, 6 мянган хүнийг ажилд зуучилж, 16,9 мянган хүнийг сургалтанд, 13,9 мянган хүнийг нийтийг хамарсан ажилд тус тус хамруулсан байна.
Хөдөлмөр эрхлэлтийн үйлчилгээний өөр нэг хэлбэр нь гадаадад хөдөлмөр эрхлүүлэх явдал юм. Энэ үйлчилгээний эрх зүйн үндсийг Гадаадад ажиллах хүч гаргах, гадаадаас ажиллах хүч мэргэжилтэн авах тухай Монгол Улсын хуулиар зохицуулж байна. Энэ хуулийг 2001 онд батлан гаргасан бөгөөд хувийн хэвшлийн аж ахуйн нэгж, байгууллагын санал санаачилга, оролцоонд түшиглэн энэ үйлчилгээг хөгжүүлэх концепцитэй юм.
"Ажиллах хүч гадаадад гаргах, гадаадаас ажиллах хүч мэргэжилтэн авах тухай хууль"-ийн дагуу гадаадад хөдөлмөр эрхлэхэд зуучлах тусгай зөвшөөрөл олгох ажлыг манай яам хариуцан ажиллаж байна. Өнөөдрийн байдлаар 20 аж ахуйн нэгж, байгууллага гадаадад хөдөлмөр эрхлэхэд зуучлах тусгай зөвшөөрөлтэй ажиллаж манай улсаас албан ёсны гэрээгээр 4500 гаруй хүнийг БНСУ, Япон, БНЧУ, БНУУ-уудад үйлдвэрлэлийн дадлагажигч болон хөдөлмөрийн гэрээгээр ажиллуулахаар илгээгээд байна. Гадаадад ажилчид гаргахын зэрэгцээ гадаадаас зарим нарийн мэргэжлийн ажилчдыг авах шаардлага, хэрэгцээ ч бас байна. 
Монгол Улсын Засгийн газар энэ асуудлыг зохицуулахдаа гадаадын хөрөнгө оруулалт, тэргүүний техник, технологи, өндөр мэргэжлийн ажилтныг эн тэргүүний ээлжинд авч ажиллуулах зарчим баримталж тухайн аж ахуйн нэгжийн хөрөнгө оруулалтын хэмжээ монгол ажилчдын тоо зэргийг харгалзан нийт ажиллагчдын тоонд гадаадаас авах ажиллах хүчг мэргэжилтний эзлэх хувийг /квот/ тогтоож банна. Хууль хэрэгжиж эхэлснээс хойш 2001 онд 5626, 2002 онд 8075, 2003 онд 7532, 2004 онд 8743 гадаадын иргэнд хөдөлмөр эрхлэх зөвшөөрөл олгосон байна.
Хөдөлмөр эрхлэх зөвшөөрөл олгосон гадаадын иргэдййг эдийн засгййн үйл ажиллагааны салбараар авч үзвэл уул уурхай, олборлох үйлдвэрлэлийн салбарт 35. 6 хувь, авто зам барилгын салбарт 19.5 хувь, төрийн удирдлага, албан журмын нийгмийн даатгалын үйл ажиллагааны салбарт 10.5 хувь, боловсруулах үйлдвэрлэлийн салбарт нъ 8.3 хувь, боловсролын салбарт 7.0 хувь, үлдэх хувийг бусад салбарууд эзэлж байна.
Аж ахуйн нэгж, байгууллага, иргэн нь гадаадын иргэнийг ажлын байраар хангаж, орлого бүхий ажил, үйлчилгээ эрхлүүлснийхээ төлөө хуульд заасны дагуу ажлын байрны төлбөр төлж байгаа бөгөөд үүнийг хөдөлмөр эрхлэлтийг дэмжих санд төвлөрүүлж байна.
Хөдөлмөр эрхлэлтийн түвшинг нэмэгдүүлэхийн зэрэгцээ хөдөлмөрийн харилцааг боловсронгуй болгох, хөдөлмөрийн аюулгүй ажиллагаа, эрүүл ахуйг сайжруулах, хөдөлмөрийн хүрээнд олон улсын хэм хэмжээ, үндэсннй хууль тогтоомжийг сахиулах замаар хөдөлмөрлөх нөхцөлийг сайжруулах нь төрийн үйлчилгээний бас нэг чухал чиглэл юм.
Олон улсын хөдөлмөрийн стандартууд, түүний дотроос дэлхий нийтэд тэргүүлэх чиглэл болгон зарласан суурь конвенциудад нэгдэн орох, түүнийг хэрэгжүүлэх ажилд тодорхой ахиц гарлаа. Монгол улс "Хүүхдийн хөдөлмөрийн тэвчишгүй хэлбэрүүдийг устгах тухай" 182 дугаар конвенцид 2000 онд, "Ажилд авах насны доод хязгаарын тухай" 138 дугаар конвенцид 2002 онд нэгдэн орсноор Олон Улсын Хөдөлмөрийн Байгууллагын зүгээс гишүүн улс орнууддаа нэгдэн орохыг уриалж буй найман конвенцийн 6-д нь нэгдээд байгаа юм. Одоо "Албадлагын хөдөлмөрийн тухай" 29, "Албадлагын хөдөлмөрийг устгах тухай" 105 дугаар конвенцид нэгдэн орох асуудлыг судалж байгаа бөгөөд эдгээр конвенцид нэгдэн орвол хөдөлмөрийн хүрээний сууръ зарчмууд үндсэн эрхүүдийн талаарх ОУХБ-ын Тунхаглалыг бүрэн хэрэгжүүлэх боломжтой болно.
Олон улсын хөдөлмөрийн хэм хэмжээг сахиулах, өөрийн хуупь тогтоомжийг тэдгээрт ннйцүүлэн боловсронгуй болгохын зэрэгцээ хууль тогтоомжийн хэрэгжилтийг хангуулах, хөдөлмөрийн нөхцөл, үнэлэмжийг сайжруулах явдал чухал байна.
Хөдөлмөрийн аюулгүй ажиллагаа, эрүүл ахуйг сайжруулах болон хөдөлмөрийн үнэлэмжийг дээшлүүлэх нь хөдөлмөр эрхпэлтийн чанарын талын асуудал бөгөөд хөдөлмөр эрхлэлтийн хэв шинжтэй олон талаар холбоотой байна. Засгийн газраас Хөдөлмөрийн тухай хуулътай уялдуулан хөдөлмөрийн аюулгүй ажиллагаа, эрүүл ахуйн стандартуудыг шинэчлэн мөрдүүлэх ажлыг үе шаттангаар зохион байгуулж, хөдөлмөрийн хяналтыг зохих ёсоор тавьж ирлээ.
Аж ахуйн нэгж, байгууллага буюу зохион байгуулалттай секторт хөдөлмөрийн нөхцөл, аюулгүй ажиллагаа, эрүүл ахуйн шаардлага, хяналтыг хэрэгжүүлэхэд харьцангуй хялбар байдаг бол албан бус секторт энэ нь ихээхэн бэрхшээлтэй тулгарч байна. Хөдөлмөрийн үнэлэмжийн хувьд ч мөн иймэрхүү бэрхшээл гарч байна. Хөдөлмөрийн хөлсний доод хэмжээг Засгийн газраас нэмэгдүүлэн тогтоосноор зохион байгуулалттай салбарт ажиллагчдын цалин хөлсийг нэмэгдүүлэхэд зохих ёсоор нөлөөлж байгаа боловч, албан бус секторт энэ механизм үйлчлэхгүй байгаа юм. Иймээс хөдөлмөр эрхлэлтийн чанарын асуудлыг албан бус сектор буюу олон улсын түвшинд хэвшиж эхэлж байгаа томъёолол болох "албан бус эдийн засгийн" талаар баримтлах бодлоготой уялдуулан авч үзэх шаардлага зүй ёсоор гарч байгаа юм. Энэ талаар төрөөс баримтлах бодлогыг ойрын хугацаанд УИХ-аар хэлэлцүүлэн батлуулахаар ажиллаж байна.
Хоёр.Нийгмийн хамгааллын салбарын цаашдын зориптын талаар
Нийгмийн хамгааллын салбарын өнөөгийн байдлаас ургуулан дүгнэж үзвэл зах зээлнйн эдийн засгийн харилцаанд шилжсэнээс хойшхи хугацаанд энэ салбарт гарсан ололт амжилт, алдаа сургамж дээр тулгуурлан түүний тогтвортой хөгжлииг хангаж, үр ашгийг нь дээшлүүлэх явдал чухал байна. Энэ нь Монгол Улсын Засгийн газраас 2003 онд баталсан Нийгмийн хамгааллын салбарын стратегийн баримт бичигт "Энэхүү салбарын хөгжлийн үндэс нь шилжилтийн жилүүдийн ололт амжилтыг хадгалахын зэрэгцээ дэлхий нийтийн хөгжлийн үнэт зүйлс, туслалцаа дэмжлэгт тулгуурлан шинэ хандлага, механизм, арга хэлбэр нэвтрүүлэх замаар үйл ажиллагаагаа улам боловсронгуй болгоход оршино" гэж тодорхойлсонтой агуулга нийцэж байгаа юм. Yүнийг хэрэгжүүлэхийн тулд уг баримт бичигт тусгагдсан шинэчлэлийн арга хэмжээг үө шаттайгаар цаг алдалгүй хэрэгжүүлэх нь зүйтэй байна. Энэхүү шинэчлэлийн арга хэмжээний ерөнхий агуулгыг та бүхэнд товчхон танилцуулъя.
А/ Нийгмийн халамжийн дэд салбарт
Нийгмийн халамж, асрамжийн төвлөрсөн удирдлагатай, бэлэнчлэх сэтгэлгээг тэтгэсэн тусламжийн хэлбэрийг хувийн хэвшил, иргэний нийгэм, хамт олонд түшиглэсэн, айл өрхийн хөгжлийг дэмжин туслах зорилго бүхий цогц үйлчилгээ болгон өөрчлөнө. Yүний тулд нийгмийн халамжийн хөрөнгийг сангийн зарчмаар зарцуулах; үйлчлүүлэгчийн идэвхи санаачлага, сонголт дээр тулгуурласан нийгмийн халамжийн үйлчилгээг хөгжүүлэх; өндөр настан, бүтэн өнчин хуүхэд, тахир дутуу хүмүүст үзүүлэх буцалтгүй тусламжийг мөнгөн хэлбэрээр хүргэх, хөдөлмөрийн чадвар бүхий гишүүнтэй ядуу, нэн ядуу өрхийн хөгжлийг дэмжих тусламж үйлчилгээг шинээр бий болгохоор төлөвлөж байна.
Ингэснээр ннйгмийн халамжийн үйлчилгээнд хамрагдах хүрээг оновчтой тогтоож, хөрөнгийн үр ашгийг дээшлүүлэх боломж бүрдэнэ гэж үзэж байна. Энэ зорилгоор сум хороонд амьжиргааг дэмжих зөвлөл, нийгмийн үйлчилгээний төвүүдийг байгуулж, нийгмийн халамж, үйлчилгээнд хамрагдах шаардлагатай айл өрхийг сонгох, хөрөнгийг захиран зарцуулах эрх мэдлийг орон нутагт шилжүүлэх; халамжид хамрах хүрээг нийгэм, хамт олонд тулгуурласан аргаар тодорхойлох; нийгмийн халамжийн үйлчилгээний удирдлага, зохион байгуулалт, хяналтын үйл явцад иргэдийн оролцоог хангах арга хэмжээ авах болно.
 Өндөр настан, хүнд нөхцөлд байгаа хүүхэд, тахир дутуу хүмүүс зэрэг нийгмийн эмзэг бүлгийнхнийг гэр бүл хамт олны хүрээнд асрамжлах үйлчилгээг шинээр төлөвшүүлэх шаардлагатай байна. Yүнийг эмзэг бүлгийнхэнд хандах нийгэм, хамт олны сэтгэл зүйн таатай уур амьсгал бүрдүүлэх; айл өрх, хувь хүнд асуудлаа шийдвэрлэхэд нь зөвлөн туслах; нийгэм, хамт олныг идэвхижүүлэх үүрэг, зорилго бүхий нийгмийн ажлыг хөгжүүлэх, сайн дурынхныг татан оролцуулах замаар хэрэгжүүлнэ гэж үзэж байна.
Б/Нийгмийн даатгалын дэд салбарт:
Нийгмийн даатгалын сангаас олгох тэтгэвэр, тэтгэмжийн хэмжээг зохистой түвшинд, сангийн зардлыг боломжийн хэмжээнд байлгах зорилтыг үе шаттайгаар хэрэгжүүлэх шаардлага тулгарч байна. Зарцуулалтыг боломжийн түвшинд байлгаснаар шимтгэлийн хуь хэмжээг нэмэгдүүлэхгүйгээр, төсвөөс авах татаасыг аажим бууруулах боломжтой болно. Энэ хүрээнд нийт тэтгэврийн хэмжээг хөрөнгийн эх үүсвэрт нийцүүлэн өөрчлөх, тухайлбал шинэ ба хуучин тогтолцооноос тогтоогдох тэтгэврийн хэмжээг ойролцоо болгохоор төлөвлөж байна.
Yүнээс гадна эдийн засгмийн идэвхтэй хүн амыг тэтгэврийн даатгалд бүрэн хамруулах замаар нийгмийн даатгалын хамрах хүрээг өргөжүүлэх шаардлагатай байна. Нийгмийн даатгалын хамралтыг нэмэгдүүлэхийн тулд малчид, хувиараа хөдөлмөр эрхлэгчдийг заавал даатгалд хамруулах шинэ хөтөлбөр бий болгож хэрэгжүүлнэ. Yүний тулд тэдэнд тодорхой хэмжээгээр татаас олгохгүй бол ихэнх нь зохих шимтгэлээ т өлж чадахааргүй байгаа учир хөрөнгийн асуудлыг шийдвэрлэх нь зайлшгүй чухал юм.
Мөн улсын нийгмийн даатгалын зэрэгцээ нэмэгдэл тэтгэврийн хувийн даатгалын тогтолцоо бий болгохыг дэмжих болно. Хувийн даатгалаар нэмэгдэл тэтгэвэр бий болсоноор ажиллагчдын тэтгэврийн орлого нэмэгдэх боломж бүрдэх юм.
В/
Хөдөлмөр эрхлэлтийн үйлчилгээний дэд салбарт:
Хөдөлмөр эрхлэлтийн үйлчилгээний чанар, хүртээмжийг нэмэгдүүлж ажиллах хүчний хөгжил, ажил олгогчийн үйл ажиллагаанд дэмжлэг үзүүлнэ. Yүнийг хөдөлмөр эрхлэлтийн үйлчилгээ эрхэлдэг төрийн болон төрийн бус байгууллага, хувийн хэвшлийн аж ахуйн нэгжийн талаарх мэдээллийн нэгдсэн сүлжээ, сан бий болгож иргэд, ажил олгогчид мэдээлэлд суурилсан сонголт хийх боломжийг нэмэгдүүлэх замаар хэрэгжүүлнэ. Түүнчлэн ажилчдын мэргэжил, ерөнхий ур чадварыг дээшлүүлэх, хөдөлмөрийн харилцааг төлөвшүүлэх, үйлдвэрлэлийн осол, мэргэжлээс шалтгаалсан өвчнөөс урьдчилан сэргийлэх чиглэлээр ажил олгогчдод дэмжлэг үзүүлнэ. Хөдөлмөр эрхлэлтийн үйлчилгээнд хувийн хэвшил, иргэний нийгмийн оролцоо нэмэгдэх хэрээр төрөөс эрхлэх үйлчилгээ багасаж, бодлогоор хангах, арга зүйн дэмжлэг туслалцаа үзүүлэх, хяналт шинжилгээ, үнэлгээ хийх чиглэлд түлхүү анхаарах болно.
Ахмад настан, тахир дутуу хумүүс, хөдөлмөр эрхлэгч хүүхдүүд зэрэг нийгмийн эмзэг бүлгийнхний талаар тусгайлан анхаарна. Тахир дутуу хүмүүс, ахмад настанд ажлын байр, орлогын эх үүсвэртэй болоход нь дэмжлэг үзүүлэх, тэднийг нийгэм, хамт олны дотор интеграцчилах, хөдөлмөр эрхлэгч хүүхдүүдийг хөдөлмөрөөс ангижруулах хөтөлбөр боловсруулж хэрэгжүүлнэ.
Малчид, албан бус секторт ажиллагчид, гадаадад түр хугацаагаар хөдөлмөр эрхэлж байгаа монгол иргэд зэрэг онцгойлох бүлгийнхнийг дэмжин туслах үйлчилгээг өргөжүүлнэ. Yүний тулд малчид, албан бус хэвшилд ажиллагчдын хэрэгцээт мэдээлэл, хуулийн болон бизнесийн зөвлөгөө, санхүүгийн дэмжлэг /жижиг зээл/ авах, хөдөлмөрөө хорших, аж ахуйн нэгж байгуулах ур чадвар эзэмшсэний үндсэн дээр албан хэвшилд шилжих боломжийг нэмэгдүүлэх арга хэмжээ авна. Хөдөлмөрийн гадаад зах зээлийн мэдээлэл-судалгааг өргөжүүлэх, ажилчдыг гадаад зах зээлд бэлтгэх болон зуучлагчдыг чадавхижуулах, гадаадад ажиллагчдын эрхийг хамгаалах, нийгмийн хамгааллыг сайжруулах, буцаж ирсэний дараа нийгэмшүүлэх зэрэг үйлчилгээг хөгжүүлнэ.
Нийгмийн хамгааллын салбарын цаашдын зорилтыг хэрэгжүүлэхийн тулд өнөөгийн бодлогыг хянан сайжруулах, холбогдох хууль тогтоомжид нэмэлт өөрчлөлт оруулах, шаардлагатай бол шинэчлэх зэргээр хуулъ эрх зүйн орчныг нъ боловсронгуй болгох, зарим шинэчлэлийн арга хэмжээг хэрэгжүүлэхийн өмнө туршилтын төслүүдийг хэрэгжүүлэх зэрэг цогц бөгөөд өргөн хүрээтэй үйл ажиллагаа төлөвлөж байна. Энэ чиглэлээр УИХ, Засгийн газрын үр дүнтэй хамтын ажиллагаа чухал байна. Анхааралтай сонссон явдалд баярлалаа.

Н.Энхбаяр: За баярлалаа. Засгийн газрын мэдээллийн энэ асуулт, хариултын үеэр Нийгмийн хамгаалал, хөдөлмөрийн яамнаас дэд сайд Чинзориг, Төрийн нарийн бичгийн дарга Байгальмаа, Хөдөлмөр, халамж үйлчилгээний газрын дарга Баярсайхан, Улсын нийгмийн даатгалын ерөнхий газрын хэлтсийн дарга Далхжав, Хүн ам, нийгмийн хамгааллын газрын дарга Нарангэрэл, мөн газрын хэлтсийн дарга Батсүх нар оролцож байгаа гэдгийг танилцуулъя. 

Одоо Баярсайхан сайдын өгсөн мэдээлэлтэй холбогдуулж асуух асуулттай гишүүд нэрсээ өгөхийг хүсч байна. За Дамиран, Одбаяр, Содномцэрэн, Мурат, Нямсүрэн, Сүхбаатар, Энхболд, М.Энхсайхан, Санжмятав гишүүн нар асуулт асуухаар нэрээ өгсөн байна. Эдгээр гишүүдээр асуулт тавих гишүүдийн нэрсийг таслая. За Дамиран гишүүн асуултаа тавъя. 

Ц.Дамиран: Баярлалаа. Хоёрхон асуулт асууя. Гадаадад ажиллах хүч гаргах асуудлыг сүүлийн үед манай НХХЯ зохицуулж байгаа зуучлах товчоо байгуулаад. Эхний ээлжинд нийслэл хотоос голдоо хүмүүс бүртгэж авч байх шиг байна. Ер нь цаашдаа аймгийн төв, хөдөө аймгуудаас, тэр дундаа аймгийн төв болон бүсүүдийн төвүүдээс энэ гадаадад ажиллах хүч гаргах талаар ямар бодлого баримталж байгаа вэ. Энэ бүсийн төв болон аймгийн төвүүдэд ажилгүй хүмүүсийн тоо маш их байгаа, сүүлийн жилүүдэд маш их өссөн. Тийм учраас энэ чиглэлээр ямар бодлого барьж байна. 

Хоёрдугаарт, хөдөлмөр эрхлэлтийг дэмжих санд 2004 онд хэдий хэмжээний хөрөнгө төвлөрсөн бэ, энэ хөрөнгийг юу юунд зарж, ямар үр дүнд хүрэв, тухайлбал одоо хичнээн хүнийг мэргэжилтэй болгов, хичнээн хүнийг зуучилж ажилд оруулж өгөв, хичнээн хүн энэ сангийн хөрөнгөөр нийтийг хамрах ажилд оролцож амьжиргаагаа дээшлүүлэв. Энэ талаар тодорхой тоо хэлж өгнө үү гэсэн ийм хоёр асуулт байна. Баярлалаа. 

Н.Энхбаяр: За баярлалаа. Асуултанд хариулъя. Баярсайхан сайд хариулах уу. Баярсайхан сайд асуултанд хариулъя. 


Ц.Баярсайхан: Дамиран гишүүний асуултанд хариулъя. Тэгэхээр гадаадад ажиллах хүч гаргах асуудлыг ХНХЯ хариуцан ажиллаж байгаа. Одоогийн байдлаар бол үндсэндээ нэг 5-6 оронд Япон, Солонгос, Чех зэрэг орнуудад ажиллах хүч гаргах тусгай зөвшөөрөл авсан 20 гаруй компани байгаа. Бүгд Найрамдах Солонгос улсад бол үйлдвэрлэлийн дадлагажигчийг Монгол нюьс компани эрхлэн гаргаж байгаа. Солонгосын жижиг, дунд үйлдвэрүүдийн холбоонд гэрээтэй ажилладаг. Бусад ажилчдыг бол Солонгосын Хөдөлмөрийн яамтай хийсэн гэрээний дагуу тус яамны агентлагийн дэргэдэх зуучлах товчоогоор гаргаж байна. Одоогийн байдлаар зуучлах товчоогоор 300 орчим хүн гаргаад байгаа. Ер нь бол 5000 гаруй хүний материалыг Солонгосын хөдөлмөрийн бирж дээр байршуулсан гэсэн ийм мэдээ өгч байгаа. 


Тэгэхээр одоогийн байдлаар бол гол төлөв Улаанбаатар хот, орон нутгаас ирж бүртгүүлсэн ийм тодорхой хүмүүс гарч байгаа гэж ойлгогдож байгаа. Орон нутгаас хүмүүсийг хамруулах талаар бидэнд бас бодож байгаа юм бий. Тэгэхдээ нэг барих ёстой зарчим бид ярьж байгаа, тэр нь бол энэ бүртгүүлэх үйл ажиллагаа бол аль болохоор иргэдэд хүндрэл, чирэгдэлгүй хийх нь зүйтэй гэж үзэж байгаа. За орон нутгаас энэ бүртгэлийн ажиллагаа хийх юм бол эмнэлгийн үзлэгт үзүүлэх, тэр эмнэлэг нь бол үндсэндээ энд Халдвартын нэг л эмнэлэг дээр үйл ажиллагаа явагдаж байгаа, нарийн шинжилгээ өгдөг ийм эмнэлэг учраас. Тийм учраас цаашдаа бол ямар маягаар хөдөө орон нутгаас хамруулах вэ гэдэг дээр бодлого гаргаж энэ чиглэлээр үйл ажиллагаа явуулах болов уу гэж бодож байгаа. 


Нөгөө талаас бүртгэгдсэн хүн болгон одоо бас явчих бололцоо бол хязгаарлагдмал байгаа. Яагаад гэхээр зэрэг нэгэнт хөдөлмөрийн бирж дээр бүртгэгдсэн хүмүүсээс Солонгосын тал, Солонгосын ажил олгогч нар өөрсдөө сонголт хийдэг гэдгийг манай иргэд бас ойлгодоггүй, бүртгүүлсэн явахгүй байна гэдэг ийм асуудал нилээдгүй тавьж байгаа. Тийм учраас Солонгосын хөдөлмөрийн байгууллагатай бид бас ойрын үед харилцаж энэ асуудлыг их тодорхой болгоно гэж бодож байгаа. Орон нутгаас хүмүүс бэлтгэхийн хувьд бол бид ер нь тодорхой бодлого, механизм боловсруулж байж хийнэ гэсэн бодолтой байгаа.  


Н.Энхбаяр: За асуултанд гүйцэд хариулъя. 


Б.Баярсайхан: Хөдөлмөр, халамж үйлчилгээний газрын дарга. Хөдөлмөр эрхлэлтийн санд 2004 онд 3.4 тэрбум төгрөг орохоос 2004 оны эхний 10 сарын байдлаар 3.1 тэрбум төгрөг орчихоод байна. За ингээд энэ сангийн хөрөнгийг хуулийн дагуу иргэдэд мэргэжлийн чиг баримжаа олгох, зөвлөгөө өгөх, ажилд зуучлах нийтдээ 45.5 мянган хүн хамрагдсан. За ингээд 32.1 мянган ажлын байртай болсон гэсэн мэдээ судалгаа байна. 


За энэ хөдөлмөр эрхлэлтийг дэмжих санд орох орлого бол гадаадад ажиллах хүчний ажлын байрны төлбөрөөс ордог. 3 сарын 1-нд хөдөлмөрийн хөлсний доод хэмжээг 2 дахин нэмэгдүүлсэнтэй холбогдуулж энэ төлбөрийн хэмжээ нэмэгдэж байгаа. Ингээд энэ хөдөлмөр эрхлэлтийг дэмжих сангийн энэ жилийн орлогын төвлөрөлт нилээн өндөр хувьтай гарч байгаа. 


Н.Энхбаяр: Асуултанд хариулж дууссан уу. За одоо Одбаяр гишүүн асуултаа тавъя. 


Д.Одбаяр: Баярлалаа. Тэгэхээр сая бид нар улсын  2005 оны төсвөө батлаад ингээд үндсэндээ 2005 оныхоо ажилд хэдхэн хоногийн дараа орох нь л дээ. Тэгэхээр 2005 оны 1 сарын 1-нээс хүүхдийн мөнгөө тарааж эхлэх ёстой байгаа. Тэгэхээр энэ ажлын бэлтгэл ажил нь ямархуу шатандаа явж байна, ямар бүтэц, зохион байгуулалтаар энийг хийх юм, ямар бүтэц ажиллах юм, алслагдсан сумдад энийгээ яаж хүргэх юм. Энэ талаар одоо дахиж энэ ондоо багтаж энэ сайдын мэдээллийн цаг байхгүй учраас магадгүй манай ард иргэд энийг бас сонирхож байгаа байх. Тийм учраас одоо энэ талаар нилээн дэлгэрэнгүй тайлбарлаж өгөөчээ. Ялангуяа хязгаар сум, баг дээр яаж хүрэх ёстой юм бэ. Хугацаандаа хүрэх баталгаа байна уу. Энэ талын зохион байгуулалт, бэлтгэл ажил хэр явагдаж байна вэ гэж. 


Хоёрдугаарт хөдөлмөр эрхлэлт, халамж үйлчилгээний агентлагууд нэгдсэн. Энэ хоёр байгууллага хоёулаа тус тусдаа өөрийн хуультай, өөрийнхөө хуулиар тус тусдаа зохион байгуулалттай ийм хоёр агентлаг байсан. Тэгэхээр энэ хоёр агентлаг маань нийлээд Хөдөлмөр халамж үйлчилгээний газар болчихсон байж байгаа. Гэтэл эдний үйл ажиллагаанд энэ хоёр агентлагийн салбарын хуулийг зайлшгүй нэгтгэж байж зохицуулах ёстой зарим харилцаанууд байгаа. Энэ тал дээр ямар бэлтгэл ажил хийж байна вэ гэж. Тус тусдаа хуулиараа явж болохгүй ялангуяа бүтэцтэй холбоотой. Нэг хууль гаргаж байж шийдэхгүй бол болохгүй болсон ийм байж байгаа. Энийг та бүхэн бас мэдэж гадарлаж байх гэж бодож байгаа, энэ талын бэлтгэл ямар шатандаа явж байна. 


За гуравдугаарт, ажилгүйдлийн тоо хэмжээг тогтооход янз бүрийн аргачлал яваад байх шиг байдаг юм. Энэ малчин өрхийн хөдөлмөрийн насанд хүрсэн залуучууд ажилгүйчүүдийн тоонд орж явдаг юмуу, орохгүй явдаг юмуу. Аймаг аймаг янз бүр, өөр өөр аргачлалаар тооцоод яваад байх юм. Статистикийн газар хүртэл өөр юм шаарддаг болтой юм билээ. Энэ тал дээр энэ өнөөдөр нэгдмэл ойлголт байна уу, үгүй юу. Аль эсвэл бид өөр өөр аргачлалаар бүс бүсдээ явдаг юмуу, энийг нэг тодруулж өгөөчээ гэж. 


За ийм гурван асуулт байна. Баярлалаа. 


Н.Энхбаяр: За баярлалаа. Асуултанд хариулъя. 


Ц.Баярсайхан: Одбаяр гишүүний асуултанд хариулъя. Амьжиргааны баталгаажих түвшингээс доогуур орлоготой 3 ба түүнээс дээш хүүхэдтэй гэр бүлд хүүхдийн мөнгө олгох ажлыг энэ 2005 оны 1 сарын 1-нээс эхлэн хийнэ. Үүний эх үүсвэрт бол 21.6 тэрбум төгрөгийг УИХ-аас баталж өгсөн. За бид яамныхаа хэмжээнд бэлтгэл ажлыг тодорхой түвшинд хийж байна. Өөрөөр хэлбэл амьжиргааны баталгаажих түвшинг хэрхэн тооцох, хүүхдийнхээ тоо, 3 ба түүнээс дээш хүүхэдтэй өрхийг тодорхойлох, хүүхдийн тоог тогтоох чиглэлээр ажиллаж байна. Энэ дээр ялангуяа Үндэсний статистикийн газар, холбогдох бусад яамдуудтай энэ тоог ярьж байгаа. Тэгэхээр зэрэг энэ оны эцсээр бол хүн амын тоо явагдахад бид бас судалгаагаа нилээн нарийн гүнзгийрүүлж хийх бололцоотой гэж үзэж байгаа. 


За мөнгийг олгохын хувьд бол бид одоогийнхоо тогтолцоогоор өөрөөр хэлбэл аймгуудад байгаа хөдөлмөр, халамж үйлчилгээний хэлтэс, сумдад Засаг даргын тамгын газарт байгаа байцаагчаар дамжуулан олгоно. Байцаагч нар дээр болон аймгуудад зохион байгуулагдах хэлтсүүд дээр ерөнхийдөө тооцоо байгаа. Хуучин бол олон хүүхэдтэйн тэтгэмж буюу 4 ба түүнээс дээш хүүхэдтэй өрхөд жилд нэг удаа тэтгэмж олгож байсан учраас суурь судалгаа бол байгаа гэж үзэж байгаа. Дээр нь сумын Иргэдийн хурлын дэргэд бас энэ өрхийнхөө амьжиргааны түвшинг тооцдог, хянадаг ийм бас зөвлөл байх нь зүйтэй юмуу гэж үзэж байгаа. Ганцхан байцаагч асуудлын шийдээд явахгүйгээр шийдчих бололцоотой болов уу гэж бодож байгаа. Мөн Сангийн яамтай хамтраад бид хамтарсан ажлын хэсэг байгуулж энэ хүн амын амьжиргааны түвшинг тооцох аргачлалаа нилээн хялбар маягаар тооцох, байцаагч нар дээр хүндрэл гаргахгүйгээр тооцох энэ бололцоог нь хайж үзэж байна. 


Хөрөнгө санхүүгийн хувьд шийдэгдэх юм бол төрийн сангаар дамжуулаад бид одоо мөнгийг хугацаанд нь өгчих бололцоотой. Зүгээр мөнгө олгох хугацааны хувьд 1 сарын 1 биш байх, 1 сарын тэтгэвэр, тэтгэмж олгодог энэ хугацаатай ойролцоо хугацаанд тавьчих бололцоотой болов уу гэж ингэж бодож байгаа. 


Хоёрдугаарт, Хөдөлмөр эрхлэлт, халамж үйлчилгээний байгууллагууд нэгтгэн зохион байгуулагдсан УИХ-аас батлагдсан төрийн захиргааны байгууллагын бүдүүвчийн дагуу газар, хэлтсүүд үндсэндээ зохион байгуулагдаж байна. Бид орон тоо, бүтцийн хувьд бол шийдвэрлэх эрхийг нь Хөдөлмөр, халамж үйлчилгээний газарт өгсөн. Орон нутгийн засаг дарга нартай зөвшилцөөд дарга нарын томилох, ажиллагаанд оруулах үйл ажиллагаа хийгдэж байна. Бид бас энэ ондоо багтаагаад энэ асуудлыг аймаг, нийслэлийн хэмжээнд хамрах хүмүүсийн хувьд тодорхой ажил төрлийн семинар хийнэ гэж бодож байгаа. 


Мэдээж халамжийн хууль, хөдөлмөр эрхлэлтийн чиглэлийн хуулиуд бол одоогийн мөрдөж байгаа эрх зүйн хувьд явж байгаа. Энэ дээр бол зарим хуулийн зохицуулалтыг бас тодорхой хийх шаардлага бол бий. Гэхдээ өнөөдөр бол мөрдөгдөж байгаа хууль тогтоомжийн хүрээнд үйл ажиллагаагаа явуулбал бололцоо байгаа гэж үзэж байгаа. 


Цаашдаа нийгмийн халамжийн салбарт бид хүн ам, нийгмийн халамж, хөгжлийн хөтөлбөрийн дагуу бол бас туршилтын төслүүд, тогтолцоо турших төслүүд хэрэгжүүлж байгаа. Энэ дээр үндэслээд халамжийн хууль болон бусад хууль тогтоомжууд өөрчлөлт оруулах саналаа УИХ-д ойрын үед оруулж ирнэ. 


Гуравт нь энэ ажилгүйдлийн тооны хувьд бол бид одоо Үндэсний статистикийн газраас гаргасан тоо, аргачлалыг мөрдөх ёстой гэж үзэж байгаа. Жил болгоны эцэст гардаг хүн амын тооноос харахад бол ажилгүй хүн нэг янзаар гардаг. Үүнээс хөдөлмөр эрхлэх бололцоотой ажилгүйдлийн түвшингийн тоо нь бас нэг өөрөөр гардаг. Хөдөлмөрийн биржүүд дээр буюу хөдөлмөр эрхлэлтийн албанд бүртгүүлсэн ажилгүйчүүдийн тоо бас нэг өөр гардаг ийм зүйл байгаа. Тийм учраас аргачлалын хувьд Үндэсний статистикийн газартай ярьж боловсронгуй болгох тал дээр ажиллаж болох болов уу гэж ингэж бодож байгаа. Тухайлбал, 2003 оны жилийн эцэст бол 233.0 мянган хүн ажилгүй гэж бүртгэгдсэн байгаа. За эндээсээ өвчтэй хүн хардаг, өндөр настан хүн хардаг, нялх хүүхэдтэй гээд хүмүүсээ хасах юм бол цаана нь 180.0 мянган хүн ажил эрхлэх шаардлагатай. Гэтэл манай хөдөлмөрийн байгууллагад бүртгэгдсэн бүртгэлтэй ажилгүйчүүдийн тоо бол 36-45 орчимд хэлбэлзэж байгаа. 


Н.Энхбаяр: За баярлалаа. За асуултаа Содномцэрэн гишүүн асууя. 


Ч.Содномцэрэн: Баярлалаа. Тэгэхээр энэ сая бол шинэ бүтцээр хөдөлмөр, халамж үйлчилгээний газрууд нэгдсэн. Энэ бүтэц, зохион байгуулалтын хувьд бол орон нутагт энэ нэгдсэн шинэ бүтцээр ажиллаж эхэлсэн үү, зохион байгуулалтаа хийж чадсан уу, нэгдүгээрт ийм асуулт байна. 


Хоёрдугаарт нь гадаадад ажиллах хүчин гаргах энэ тал дээр ямар өөрчлөлт гаргах гэж байна вэ. Өнгөрсөн жилүүдийг хараад байхад ерөөсөө тэгээд л Чинзориг сайд бол ер нь тэгээд тэр өлсгөлөн зарласан, жагсаал хийсэн улсуудтай уулзсаар байгаад нилээн хэрүүл маргаантай, зөрчилтэй ийм байдлууд ажиглагдаад байсан. Цаашдаа одоо ийм байдлаар ажиллах хүчин гадаадад гаргах юм бол явахгүй юм шиг байгаа юм. Энэ намар гэхэд л бөөн шуугиан болоод жагсаал, цуглаан болоод ингээд өнгөрсөн. Сонин хэвлэл дээр бичээд байгаагаар бол олон мянгаар нь гаргана гэж бичээд байгаа, яг бодит байдал дээрээ энэ биелэгдэхгүй байна. 

Сая сайдын илтгэлд 10 хэдэн аж ахуйн нэгж ийм лиценз авсан юм байна. Тэгээд энэвгээрээ дамжуулж гаргадаг. Тэгэхээр зэрэг Хятадаас орж ирж байгаа ажиллах хүчин, Солонгос, бусад орнуудаас орж ирж байгаа ажиллах хүчин Монголд орж ирэхдээ ийм лицензтэй юмаар дамжиж орж ирдэг юмуу, үгүй юу. Бид бас сайн мэдэхгүй байна. Манай Монголчууд гарахаараа заавал нэг лицензтэй ийм байгууллагуудаар дамжиж гардаг, цаад бусад орны ажилчид орж ирэхдээ ерөөсөө бараг лицензтэй орж ирдэг юмуу, эсвэл визтэй, визгүй орж ирдэг юмуу сайн мэдэхгүй байна. 

Тэгэхээр энэ тал дээр ер нь одоо энэ ирэх 4 жилд жаахан ахиц өөрчлөлт гаргахгүй бол ийм байдлаараа гаргана гэх юм бол бас л төвөгтэй, бэрхшээлтэй хэвээрээ байх юм шиг байгаа юм. Ялангуяа хөдөө, орон нутагт байгаа ажилгүй улсууд тэр гадаадад ажиллах хүчин гаргах энэ арга хэмжээнд хамрагдаж гарна гэхэд маш хэцүү. Тэгэхээр энэ хөдөө, орон нутагт ажилгүй байгаа энэ хүмүүсийг бүртгэлд хамруулж, одоо энэ зарлаад байгаа тэр тоо хэмжээндээ багтаагаад гаргах бололцоо бий юу. Тухайлах юм бол Завхан аймагт тийм хуваарь байдаг юмуу, үгүй юу. Баруун бүсэд төчнөөн хүн гэдэг юмуу, тэгээд тэр дотроосоо Завхан аймагт төчнөөн хүн гэсэн ийм хуваарь, тоо хэмжээ байна уу, үгүй юу гэж асуух байна. 

Гуравдугаарт бол энэ ажил эрхлэлтийн хувь, ажилгүйчүүдийн хувь хэмжээ бас зөрөөд байх шиг байдаг юм. Сая сайдын хэлж байгаагаар бол 2003 оны тоогоор бол 233.0 мянган хүн гэж байна, өнгөрсөн жилийн статистик харахаар маш цөөхөн харагдаж байсан, ер нь ажилгүйчүүдийн тоо хувь нь болохоор 10.0 хэдтэй билүү 20.0 хэдэн хувьтай би харж байсан шиг санагдах юм ажилгүй байгаа хүмүүсийн тоо хувиараа. Тэгтэл Германд бол 7.0 хувьтай байдаг гэж би сонссон, манайх тэрнээс бага ч билүү 3.0-4.0 хувьтай гарсан байсан шиг би сайн санахгүй байна. Чинзориг сайд сайн мэдэж байгаа. Тэгтэл Германд 7.0 хувьтай байхад манайд тэр ажилгүйчүүдийн тоо 2 дахин бага гараад ирсэн байхгүй юу. Энэ ямар учиртай юм бэ гэсэн ийм асуулт байна. 

Н.Энхбаяр: За асуултанд хариулъя. 

Ц.Баярсайхан: Содномцэрэн гишүүний асуултанд хариулъя. Тэгэхээр орон нутагт ажиллаж байгаа ажиллах хөдөлмөр, халамжийн асуудал хариуцсан байгууллага маань бол шинэ бүтцээр ажиллаж эхлээгүй байгаа. Одоо бол хуулийн дагуу нийгэмд хүргэх халамжийн болоод хөдөлмөрийн үйлчилгээгээ үзүүлээд явж байгаа. Яагаад саатаж байгаа вэ гэхээр зэрэг орон нутгийн шинэ удирдлагууд бас бүрэн томилогдож дуусаагүй байна, одоо үндсэндээ томилогдоод дуусч байгаа газруудтай ярьж эхэлж байна. Орон тооны дээд хязгаар, цаашдаа эрхлэх чиг үүргийн тогтоогоод энэ үйл ажиллагаа бол энэ 12 сард жигдрэх байгаа гэж бодож байгаа. 

Гадаадад хүн гаргахад чиглэлээр бол мэдээж тодорхой хэмжээний өөрчлөлт хийхээр төлөвлөж байгаа. Юуны өмнө бид хуулинд тодорхой хэмжээний өөрчлөлт оруулах ёстой. Хуулинд өөрчлөлт оруулахдаа энэ гадаадад ажиллах хүчин гаргахтай холбогдуулаад төрийн оролцоо ямар байх вэ, хувийн хэвшлийн оролцоо ямар байх вэ гэдгийг их тодорхой болгож өгнө. За нөгөө талаасаа гадаадад ажиллах хүчин гаргах талаар одоо хүсэлт тавьж байгаа байгууллагуудыг харахад дөнгөж одоо компани байгуулчихаад л бараг гадаадад ажиллах хүч гаргах тухай ярьдаг. Тийм учраас энэ дээр бол шалгуур үзүүлэлтүүд тодорхой байх ёстой. Ер нь бусад орны жишиг ямар байдгийг харгалзаж үзэх, хамгийн гол зарчим бол иргэдийг чирэгдүүлэхгүй, дээр нь тэднийг тодорхой хэмжээнд дарамтанд оруулдаггүй ийм л тогтолцоо байх ёстой. 

Гадаадад ажиллах хүчин гаргана гэсэн сургаар орон байраа зардаг, хашаа байшингаа зардаг, тэгээд явахгүй хугацаа алдснаас болоод хохирч байгаа иргэд нилээд байгаа. Тийм учраас одоо иргэддээ хэлэхэд бол ер нь гадаадад гарна гэдэг тэр аливаа зарлал юманд болгоомжтой ханддаг, хоёрт нь өөртөө байгаа хөрөнгө, хашаа байшин, орон сууцаа зардаг энэнээс болж хохирдог тийм байдал гаргахгүй байвал их сайн байгаа. 

Ер нь бол цаашдаа энэ зуучлах үйл ажиллагааны зардал юмыг ч гэсэн бас зохистой хэмжээнд хянах, үүнийг хуулиар зохицуулах шаардлага байгаа гэж үзэж байгаа. 


Гадаадаас ажиллах хүчин оруулж ирэх, ямар салбарт хэдэн хүн авах гэдгийг бол хуулийн дагуу Засгийн газар салбар болгоноор квот тогтоодог юм байна. Ингээд батлагдсан квотын дагуу орж ирж байгаа ажиллах хүчнээс ажлын байрны төлбөр авдаг. Ажлын байрны төлбөртэй холбоотойгоор хоёр улсын гэрээ, улсын хэмжээнд зарлагдсан томоохон ажил үйлчилгээн дээр тендер зарлагдсан нөхцөлд гэрээний дагуу бол зарим хэсгийн ажлын байрнаас чөлөөлдөг ийм зүйлүүд байгаа. 

Хөдөөд ажиллаж байгаа, тэгээд гадаадад явах хүмүүсийн хувьд бол мэдээж энэ хууль эрх зүйн орчингоо тодорхой хэмжээнд бүрдүүлэх, нөгөө талаасаа нарийн мэргэжлийн эмч нарын үзлэгт орох шаардлага, тэдэнд учрах ачааллыг бодолцож тодорхой журам гаргаж мэдээлнэ гэж бодож байгаа. 


Ажилгүйдлийн хувьд бол өнөөдөр хөдөлмөр эрхлэлтийн албанд ажилгүй гэж бүртгэгдсэн хүмүүсээ эдийн засгийн идэвхитэй хүн амдаа харьцуулаад үзэх юм бол 2003 оны хувьд ажилгүйдлийн түвшин 3.4 хувьтай байгаа. Бид энэ 2005 оны хувьд бол 3.2 хувьд хүргэх ийм зорилт тавьсан байгаа. 


Ер нь бол миний түрүүний хэлдэг 2003 оны эцэст 233.0 мянга гэдэг бол ямар нэгэн шалтгаангүйгээр хөдөлмөр эрхлээгүй хүмүүс. Энэ дотор өвчтэй хүн, бусдын асрамжинд байдаг гээд ялгах юм бол нилээд хүмүүс нь ялгагдана. Тийм учраас одоо бид хамгийн гол нь хөдөлмөр эрхлэлтийн албанд бүртгэлтэй ажилгүйдлийн асуудлыг шийдэх, тэр шалтгаангүй ажил, хөдөлмөр эрхлэхгүй байгаа хүмүүсийг ажил хөдөлмөрт татан оролцуулах энэ чиглэл рүү л анхаарах ёстой гэж үзэж байгаа. За баярлалаа. 


Н.Энхбаяр: За нэмж хариулах зүйл байна уу. Асуулт дутуу байгаа юмуу. Өөр асуулт юу байна. Уг нь ингээд ярилцлага болгомооргүй байна. За яахав тодруулчихъя. 


Ч.Содномцэрэн: Тэгэхээр ийм байгаа 3.5 хувь гээд 2003 оны статистикаар гарсан байсан, 3.4 хувь гэсэн тээ. Тэгтэл 2000 онд би санаж байна ажилгүйдэл 24.3 хувьтай гарч байсан хотод, хөдөөд 10.0 хувьтай байна уу тэгэж гарч байсан юм. Яагаад ийм цөөхөн жилийн хугацаанд доошоо огцом буучихваа. Би түрүүнд хэлсэн Германд 7.0 хэдэн хувьтай байхад Монголд тэрнээс 2 дахин ийм ажилгүйдэл байгаад байх юм. Энэ одоо статистиктаа байдаг юмуу, тооцооныхоо аргад байдаг юмуу, юунд нь байдаг юм. Манайх тийм ажилгүйдлээрээ Германаас тийм ажилгүйдэл багатай орны тоонд ороод явах нь цаашдаа зөв юмуу, буруу юмуу. Хөдөөгөөр, хотоор дүүрэн ажилгүй улсууд байж байна. Энэ одоо тооцооныхоо аргыг цаашид яах юм, ийм чигээрээ яваад өшөө буулгасаар байгаад 0 болгох юмуу, 4 жилийн дараа 0 болох гээд байна наадах чинь.


Н.Энхбаяр: За  хариулъя. 


Чинзориг: 2000 онд Засгийн газар байгуулахад хөдөлмөр эрхлэлтийн албанд бүртгэлтэй байгаа ажилгүйчүүдээс тооцсон ажилгүйдлийн түвшин бол 7.0-8.0 орчим хувь байсан үнэн. Засгийн газар өмнөх 4 жилийн хугацаанд хөдөлмөр эрхлэлтийг дэмжих хуулийг шинээр баталж мөрдүүлсэнтэй холбоотойгоор хөдөлмөр эрхлэлтийн идэвхтэй үйл ажиллагааг нилээн өргөн явуулсан л даа, хөдөлмөр эрхлэлтийг дэмжих сан бий болгосон, ажилд зуучлах үйлчилгээг өргөжүүлсэн, мэргэжлийн чиг баримжаа олгох болон амьдрах ухааны сургалтуудыг өргөн явуулсантай холбогдож ажлын байртай болсон иргэдийн тоо, хөдөлмөр эрхлэлтийн албадаар зуучлуулж ажлын байртай болсон иргэдийн тоо өмнөх жилүүдээс өндөр нэмэгдсэн. Хамгийн гол нь хөдөлмөр эрхлэлтийг дэмжих идэвхтэй үйл ажиллагаа явуулсантай холбогдуулж хөдөлмөр эрхлэлтийн албанд бүртгэлтэй байгаа иргэдийн тоо буурсан гэж бид үзэж байгаа. 


Н.Энхбаяр: Аргачлалтай холбоотой ямар нэгэн зөрчил бий юу гэдгийг тодруулж байх шиг байна. Аргачлалаа жоохон тайлбарлаад өгчих. 


Чинзориг: Аргачлалтай холбоотой зөрчил бол байхгүй л дээ. Бидний одоогийн барьж байгаа үндэсний ер нь дэлхий нийтийн жишигт тийм шүү ерөөсөө л идэвхтэй ажил хайж байгаа хөдөлмөр эрхлэлтийн албанд бүртгэлтэй байгаа иргэдээсээ л бид нар ажилгүйдлийн түвшинг тооцож байгаа. Зүгээр нийтдээ хөдөлмөрийн насны шалтгаангүйгээр хөдөлмөр эрхлээгүй байгаа иргэдээс тооцохоор 13.0-15.0 орчим хувьтай гэж ярьдаг. Энэ бол гэхдээ албан бус статистик л даа. Яг одоогийн статистикийн барьж байгаа аргачлалаар бол хөдөлмөр эрхлэлтийн албанд бүртгэлтэй байгаа идэвхтэй ажил хайж байгаа хүнээсээ тооцдог ийм л аргачлал бий. 


Н.Энхбаяр: Тэр аргачлалаараа л ийм тоо гарч байгаа гэсэн ийм хариулт байна. За Мурат гишүүн асуултаа тавъя. 


А.Мурат: Баярлалаа. Товчхон ганц хоёр зүйл тодруулах гэсэн юм. Нэгдүгээрт энэ эрүүл мэндийн даатгалын талаар шүүмжлэл гардаг. Бид даатгалаа төлдөг, эмнэлэгт очоод үйлчилгээ нь бол эм дом байхгүй, хоосон орноос өөр юм байхгүй гээд хөдөөд их шүүмжлэл гардаг. Энэ шүүмжлэл сүүлдээ хавтгайрч байна л даа. Энэ талаар бол ЭМЯ, НХХЯ хоорондоо уялдаа холбоо байхгүй юм болов уу л гэж ийм бодол төрдөг л дөө. Энэ талаасаа төлөвлөсөн, ялангуяа ЭМЯ-тай хамтарч төлөвлөсөн, хийе гэсэн ажил байна уу гэж тодруулах гэсэн юм л даа. 


Нөгөөтэйгүүр сая Дамиран гишүүн асууж байна л даа, тэр талаар тодруулах юм бий л дээ одоо. Эхний 9 сарын байдлаар 28.6 мянган хүнийг ажилд зуучилсан гэж, энэ статистик хэр бодит юм бол, би бодохдоо нилээн хуурай статистик юм болов уу. Танайх яадаг юм энд тэнд ажилтай болсон хүнийг манайх зуучилж өглөө гэж бүртгэж явдаг юмуу, эсвэл яг би бол хувийн практикийг харж байхад бол энэ хувийн хэвшлийнхэн бол төрийн албанд бол энэ хөдөлмөр эрхлэлтийг дэмжих сангийн саналаар ажил авсан, ажилд зуучилж өгсөн тийм юм цөөхөн харагддаг л даа. Тэгэхээр энэ статистик хэр бодит юм бэ гэж асуух гэсэн юм. Энэ дээр зарцуулсан 2.8 тэрбум төгрөг, энийг юунд зарцуулж байдаг юм, ямар журамтай юм гэдгийг тодруулах гэсэн юм. Баярлалаа. 


Н.Энхбаяр: За асуултанд хариулъя. 


Ц.Баярсайхан: Ер нь бол Эрүүл мэндийн даатгалын хууль 1993 онд батлагдсан, эрүүл мэндийн салбарын санхүүжилтийг төр дангаараа даахгүй нөхцөлд энэ даатгалын тогтолцоо нэвтрүүлж явж байгаа. Тэгэхээр зэрэг өнөөдөр бол энэ нийгмийн даатгалын 5 сангийн бас өөрийгөө санхүүжүүлээд явдаг нэг сангийн нэг нь бол энэ эрүүл мэндийн даатгалын сан байж байгаа. За Эрүүл мэндийн сайдын төсвийн хүрээний мэдэгдэлд, багцад багтаж явдаг боловч энэ даатгалын үйл ажиллагааг нь Улсын нийгмийн даатгалын ерөнхий газар хариуцан зохион байгуулж явж байгаа. Тэгэхээр энд бол бас нэг талаасаа даатгуулагчийг төлөөлж эрүүл мэндийн салбар үйлчилгээг хянах, санхүүжилтийн зөв зохистой явуулахад бол өнөөгийн тогтолцоо бол ер нь зөв юмуу гэсэн ийм бодолтой явдаг. 


Зүгээр ер нь бол эрүүл мэндийн даатгалын сангаас гаргах санхүүжилтийн хэмжээ бол сүүлийн үед нилээд хэмжээ нь нэмэгдсэн. Цаашдаа бас боловсронгуй болгох зүйлүүд бий, ялангуяа тэр ор хоногтой холбоотой санхүүжилт байна, нөгөө талаасаа тэр өрхийн эмнэлгүүдийн хувьсах зардлын хэмжээг оновчтой тогтоох замаар эрүүл мэндийн даатгалаас санхүүжүүлэх хэмжээг нэмэгдүүлэх, эрүүл мэндийн салбарын хэвийн үйл ажиллагааг хангахад чиглэсэн ийм арга хэмжээ зохион байгуулалтыг бол хийх шаардлага бий. 


Ер нь бол түрүү бас хариулсан, өөрөөр хэлбэл энэ хөдөлмөр эрхлэлтийн албанд бүртгэлтэй байгаа хүмүүсийн тоо бол тодорхой үеэр хэлбэлзэж байгаа. Нөгөө талаасаа энэ рүү чиглэсэн сургалтууд нилээд хэмжээнд нэмэгдсэн юм билээ. Нөгөө талаасаа ажлын байр бий болгох, мөн бичил зээл олгох замаар ажлын байрыг нэмэгдүүлэх чиглэл рүү нилээд анхаарч байгаа. Цаашдаа бид энэ хөдөлмөр эрхлэлтийг дэмжих сан, бусад жижиг бичил зээл олгох үйл ажиллагаатай холбогдуулаад ер нь бол бичил зээл гэсэн хөтөлбөр гаргаж хэрэгжүүлье. Тэгээд ялангуяа нийгмийн ядуу, орлого багатай хэсэгт, ялангуяа барьцаалах хөрөнгө байдаггүй, мэргэжлийн түвшин, боловсролын түвшин багатай хэсэг рүү чиглэсэн санхүүгийн тодорхой үйл ажиллагаа явуулъя. Энэ нь ядуурлыг бууруулахад, ажлын байр нэмэгдүүлэхэд, орлого нэмэгдүүлэхэд чиглэсэн ийм тодорхой арга хэмжээ болно гэж ингэж бодож байгаа. 


26.8 мянган хүн бол энэ хөдөлмөр эрхлэлтийн албадуудаар зуучлуулан ажлын байртай болсон хүмүүсийн тоо. Цаашдаа бас энэ 2005 оны үндсэн чиглэлд орж байгаа өнөөдөр Монголын залуучуудын холбооны дэргэд хөдөлмөрийн бирж байгуулсан байж байгаа, Ажил олгогч эздийн холбоодын дэргэд бас хөдөлмөрийн бирж байгаа. Ингээд хөдөлмөр эрхлэлтийн албадтай нийлүүлээд ер нь энэ мэдээллээ солилцдог, ажилд зуучилдаг энэ үйл ажиллагааны сүлжээ болгох ийм зорилт тавьж байгаа. 


Н.Энхбаяр: За баярлалаа. Нямсүрэн гишүүн асуултаа тавъя. 


Р.Нямсүрэн: Баярлалаа. Манай улсын хэмжээнд авто зам, барилга, уул уурхайд гадаадын ажиллах хүч ихээр орж ирдэг боллоо. Гэтэл дотооддоо ажилгүйдэл хэвээр үргэлжилж байна, зарим талаар нэмэгдэж магадгүй боллоо. Үүнийг одоо цаашид яаж зохицуулах юм бэ, энэ талаар ер нь юу хийж байгаа юм бэ гэсэн ийм асуудал байна. Нэгдүгээр асуудал. 


Хоёрдугаар асуудал, энэ аймаг, орон нутагт хөдөлмөр эрхлэлтийн алба, нийгмийн халамж үйлчилгээний төвүүд нэгдээд нэг удирдлагатай болж тэндээс нэг дарга чөлөөлөгдөх нь. Мөн энэтэй холбогдуулаад бүтцийн өөрчлөлт нэрийн дор өөр хүмүүс ажлаас чөлөөлөгдөх үү. Энэ чөлөөлөгдсөн дарга нар бүтцийн өөрчлөлтөөр гарч байгаа улсуудыг яаж ажлын байраар хангах вэ. Юуны өмнө одоо энэ ажлыг хариуцаж ажиллаж орон нутагт ажиллаж байсан энэ хүмүүсийг энэ нэрийн дор ажлаас өөрчилж, ажилгүй болгочихвий дээ гэсэн ийм сэтгэл санаа зовж байгаа юм. 


Үүний дээр мөн одоо орон нутаг руу хандсан би зүгээр баталгаатай биш зүйл ярьж байна өөрийнхөө сонссон зүйлийг, энэ орон нутагт энэ алба, агентлагууд нэгдэж бүтцийн өөрчлөлт хийж байгаатай холбогдуулж дарга нарыг цөмийг чөлөөлнө, манай намын хүн тавигдана, хүнээ бэлтгэж бай гэсэн ийм яриа хөөрөө хүртэл явагдаж байгаа. Энэ үнэн бол уу, худлаа байгаасай гэж ингэж хүсч байгаа юм. 


Гурав дахь асуулт нь бол УИХ-ын 2000 оны 30 дугаар тогтоол, 2002 оны Байгаль орчин, хөдөөгийн хөгжлийн байнгын хорооны 4 дүгээр тогтоол гэсэн ийм тогтоолууд гараад хуучин мод бэлтгэлийн аж ахуйнуудыг түшиж байсан тосгон суурингуудыг ажлын байрыг нэмэгдүүлэх, хөдөлмөр эрхлэлтийг сайжруулах том 2 тогтоол гарсан юм. Энэ чиглэлээр одоо тодорхой биетэй хийгдэж байгаа юм ховор байна. Энийг би орон нутагт ажиллаж байсан хүний хувьд Сэлэнгэ аймгийн Бугант тосгон, Түнхэл тосгон, Дулаанхаан тосгон, Зүүнхараа хот зэргийн мод бэлтгэлийн аж ахуйг түшиж байсан үй олон ажилгүйчүүд бий болсон. Энэ чиглэлээр одоо хийгдсэн ажлын  тодорхой үр дүн, харагдаж байгаа юм бий юу. Цаашид одоо энэ УИХ-ын болон байнгын хорооны 2 тогтоолыг хэрэгжүүлэх чиглэлээр дээр нэр дурьдагдсан газруудад ямар арга хэмжээ авч ажиллах юм бэ гэсэн ийм 3 асуулт байна. Баярлалаа.  


Н.Энхбаяр: За хариулъя. 


Ц.Баярсайхан: Нямсүрэн гишүүний асуултанд хариулъя. Тэгэхээр энэ авто зам, уул уурхай, барилгад гаднаас ажилчид их орж ирж байна гэсэн таны саналтай санал нэг байгаа. Ер нь бол томоохон хэмжээний төсөл, хөтөлбөр хэрэгжүүлэхэд бол бас тодорхой хэмжээний гадны нарийн мэргэжлийн хүмүүсийг орж ирэхийг үгүйсгэхгүй. Тэгэхдээ нарийн мэргэжил шаардахгүй ийм ажил дээр бол мэдээж одоо дотоодынхоо ажиллах хүчийг ажлын байртай болгох талд нь бол бодлого явагдаж ирсэн гэж ойлгож байгаа. Цаашдаа ч бид энэ бодлогыг барина. 


Бидний хувьд бодож байгаа юм бол энэ томоохон төслүүдэд орж ирж хэрэгжих явцад нь аль болохоор мэргэжил шаардахгүй нөхцөлд энэ хөдөлмөрийн албадаар дамжуулаад дотоодын ажиллагсдаар хангах, дээр нь мэргэжлийн боловсрол олгох тогтолцоо өөрөөр хэлбэл хуучин мэргэжил, сургалт үйлдвэрлэлийн төвүүдээр дамжуулаад бид мэргэшилтэй ажилчид бэлтгэх тал руу түлхүү анхаарах ёстой гэж үзэж байгаа. Сая Засгийн газрын мөрийн хөтөлбөр 2005 оны үндсэн чиглэлийг хэлэлцэх явцад манай гишүүдээс гарсан нилээд үнэтэй саналууд бол ялангуяа энэ мэргэжлийн ажилчид, мэргэжилтэй ажилчдын хэрэгцээ тооцсон ийм тооцоо, судалгаа хөтөлбөр хэрэгтэй гэсэн ийм саналууд гарч байсан. Энэ хөтөлбөрийг хэрэгжүүлэх үүднээс бол Засгийн газар, Засгийн газрын тодорхой яамдууд хамтарч ажиллах шаардлага бол байгаа. 


Тус яамны хувьд хэрэгжиж байгаа нийгмийн хамгааллын салбарын хөгжлийн хөтөлбөрийн хүрээнд бол энэ мэргэжлийн боловсролын сургуулиудад хандсан хөрөнгө оруулалт нилээд хийгдсэн. Энэ дотроо ялангуяа 6 бүсийн төв, 25 мэргэжил, сургалт үйлдвэрлэлийн төв, 40 ажлын байр бий болгох сургалтын төвүүдэд хөрөнгө оруулалт хийгдсэн. Үүнийгээ түшиглүүлээд энэ авто зам, уул уурхайн, барилга ялангуяа гадны хөрөнгө оруулалтайгаар хийгдэж байгаа босч байгаа томоохон объектуудад мэргэжилтэй ажилчид бэлтгэх талаар бид анхаарна. 

Нөгөө талаасаа энэ гадны ажилчид ажиллуулахгүй талаас бас үндсэндээ нэг шахалтын механизм бол энэ ажлын байрны төлбөр гэж ойлгож байгаа. За энэ нь бол хөдөлмөрийн хөлсний доод хэмжээг 2 дахин нэмэгдүүлсэн хэмжээгээр тогтоогддог ийм төлбөр. Энэ төлбөрөөс нэмэгдүүлэх хувь хэмжээг их бодитой тооцож, чөлөөлөх арга хэмжээг энэ бодлоготой уялдуулах ёстой гэж үзэж байгаа. 

Хоёр дахь асуултын хувьд бол мэдээж энэ бүтцийн өөрчлөлт гэдгээр бол 2 алба нэгдсэн нөхцөлд мэдээж дарга, жолооч, үйлчилгээний зарим ажилтан, ажил, албан тушаал нь давхаж байгаа ийм хүмүүс дээр ажлын байрнаас тодорхой хэмжээнд чөлөөлөгдөхийг үгүйсгэхгүй байгаа. Чөлөөлөгдсөн хүмүүсийг мэдээж одоогийн мөрдөж байгаа хууль тогтоомжийн хүрээнд тэтгэвэр, тэтгэмжийг олгох, чөлөөлөгдсөн хүмүүсийг ажлын байраар хангах тал дээр анхаарч ажиллаасай гэж хүсч байгаа. Нөгөө талаас мэдээж бид аль болохоор төсвийн зардлыг оновчтой байлгах, ажлын ачааллыг тэнцүүхэн байлгах энэ зорилгын үүднээс бас цомхон, чадварлаг ийм л бүтэцтэйгээр ажиллах шаардлагатай гэж ингэж үзэж байгаа. 

Одоогийн нэгтгэж байгаа албадын хувьд бол удирдлагыг нь Хөдөлмөр, халамж үйлчилгээний газрын дарга, орон нутгийн засаг дарга нартай зөвшилцөж тавина. 

Гуравдугаар асуултыг газрын дарга Баярсайхан хариулна. 

Б.Баярсайхан: Орон нутгийн хөдөлмөр эрхлэлтийн алба, нийгмийн халамж үйлчилгээний төвүүдийн дарга нарт чөлөөлнө, хүнээ бэлд гэсэн ийм чиглэл өгсөн юм байхгүй байгаа. Энэ бол буруу мэдээлэл байна гэж бодож байна. Тэгээд Булганы Хялганатад жижиг зээлээр 10.0 сая төгрөгийн зээл олгосон байгаа, 2.0 хувийн хүүтэй. Нийтдээ 37 иргэнд олгосон, 37 ажлын байр бий болсон гэсэн мэдээ байна. Сэлэнгийн 3 тосгонд 520 хүнд 140.2 сая төгрөгийн зээл олгосон байна. 

Н.Энхбаяр: За баярлалаа. Энхсайхан гишүүн асуултаа тавъя. 

М.Энхсайхан: Баярлалаа. Баярсайхан сайдын үгэнд гарсан юм л даа, хүүхдийн мөнгө хөтөлбөрийг хэрэгжүүлэх бэлтгэл ажлыг хийж байгаа гэж. Би хэд хэдэн асуудал тодруулмаар байна. 

Нэгдүгээрт нь УИХ дээр хууль батлахгүйгээр энэ хөтөлбөрийг хэрэгжүүлэх эрх зүйн бололцоо Засгийн газрын хүрээнд байна уу гэсэн асуултыг тавьмаар байна. Энэ асуултанд хариулт авмаар байна. 

Хоёрдугаарт нь мөрийн хөтөлбөрт орсон байгаа 3 болон 3-аас дээш хүүхэдтэй гэж тодотгол байгаа. Тэр дотор хүүхэд гэдэг ойлголт хууль зүйн ямар ойлголт яригдаад байна гэдгийг тодруулмаар байна. Хүүхэд нь 18 нас хүрсэн байх юмуу, 16 хүрсэн байвал нөгөө 3 хүүхэд гэдэг ойлголт байна уу, байхгүй юу. Хууль зүйн ямар ойлголтоор болж байна вэ гэдгийг асуумаар байна. 

Амьжиргааны баталгаажих доод түвшингээс доогуур амьдралтай өрхөд хамаарахаар яригдаад байгаа. Тэрийг хэн гаргаж өгч байх юм, яаж зохион байгуулах гэж байгаа юм гэдэг гуравдугаар асуулт. 

Дөрөвдүгээр асуулт нь бол мөнгийг олгох асуудал хэнд нь олгох гээд байна гэдэг асуудал. Хүүхдэд үү, эцэгт нь үү, эхэд нь үү эсвэл эцэг, эх, хүүхэд нь бүгдээрээ авах эрхтэй байх юмуу. Энэ асуудлуудыг хэрхэн яаж шийдвэрлэх гэж бодож байна вэ гэдэг асуултыг асуумаар байна. Бэлтгэж байгаа хүмүүсээс. 

Н.Энхбаяр: За баярлалаа. За асуултанд хариулъя. 

Ц.Баярсайхан: Тэгэхээр одоогийн мөрдөгдөж байгаа халамжийн хуульд тодорхой хэмжээний өөрчлөлт оруулахаар хуулийн төслөө боловсруулаад ХЗДХЯ-нд үзэл баримтлалынх нь хамт хүргүүлсэн байгаа. ХЗДХЯ энэ дээр саналаа ойрын үед өгсөн гэсэн, тэгээд Засгийн газрын хуралдаанаар хэлэлцээд УИХ-д өргөн барина. 

Энэ дотроо ер нь Халамжийн хуулийн 16.1 дээр тодорхой хэмжээний өөрчлөлт орж байгаа. Энэ нь бол олон хүүхэдтэй буюу 4 ба түүнээс дээш гэсэн заалтын оронд 3 ба түүнээс дээш хүүхэдтэй гэр бүл гэсэн байдлаар орж байгаа. Энэ хууль батлагдсны дараа бол хуулийг хэрэгжүүлэх тодорхой хэмжээний журам гаргая гэж ярьж байгаа, энэний эхний хувилбар нь явж байгаа. 

Хоёрт нь бол бас сая Засгийн газрын хуралдаан дээр хэлэлцэгдсэн Гончигдорж гишүүн, Ламбаа гишүүдийн өргөн барьсан хүүхдийн итгэлийн мөнгөний тухай хууль байгаа. Тэгээд энэ хуулийн тодорхой заалтуудыг хэрвээ УИХ-ын тухайн хуулийг өргөн барьсан гишүүд зөвшөөрөх юм бол бас хэрэглэх бололцоотой зарим зүйл, заалтыг өөрчлөөд яг энэ хуультайгаа холбоод ийм тусгай хууль болговол яасан юм гэсэн саналыг явж байгаа, тэгээд Засгийн газар дээр энэ хоёр хувилбарыг яриад оруулж ирэх байх. Яамны хувьд бол тэр Халамжийн хуульд өөрчлөлт хийх хуулийн төслийг нэгдүгээрт бэлтгэсэн, хоёрт нь 2 гишүүний өргөн барьсан хуулийн төсөл бол Засгийн газар дээр сая нэг яригдсан. Ингээд өргөн барьсан хүмүүстэй нь зөвшилцөх юм бол хэнд нь олгох, яаж олгох, ямар хэлбэрээр гэдэг заалтуудыг илүү тодорхой болгосон тийм хууль явж байгаа. 

Хүүхдийн хувьд бид 0-18 нас хүртэл гэж ойлгож байгаа, өөрөөр хэлбэл 17 нас хүрээд, 18 насанд хүрвэл насанд хүрвэл мөнгө олгогдохгүй. Энэ нь Иргэний хууль, бусад хуулиар бол ийм л заалт байна уу гэж ойлгосон. Одоогийн хуулиар ийм байгаа. Гэхдээ хүүхдүүдийн тоо яг нарийвчилж гарсан тоо алга байна. 3 ба түүнээс дээш хүүхэдтэй өрхөд байгаа хүүхдийн тоог 562.0 мянган хүүхэд байна гэсэн тооцоо гарч ирж байгаа. Тэгээд энэ хүүхдийн тоог яахав, 3 хүүхэдтэй өрх байх нь гэдэг чиглэлээр бас Ерөнхий сайд холбогдох хүмүүстэй зөвлөлдөж ярьж байгаа. Тэгээд энэ Засгийн газар дээр яг хэлэлцэгдээд УИХ-д өргөн барьж байх үедээ тодорхой болгож оруулж ирнэ гэж бодож байгаа. 

Амьжиргааны баталгаажих түвшинг тооцох аргачлалын хувьд бол орлого, зарлагын нилээд нарийвчлан тооцсон ийм аргачлал байгаа. Тус яам нь дээр яригдаж байгаа хөтөлбөрийн хүрээнд бол туршилтын төсөл хэрэгжиж байгаа хэд хэдэн аймаг дээр энэ хүн амын орлогын амьжиргааны түвшинг тооцдог нэг аргачлал одоогоор туршилтаар хэрэгжүүлж байгаа. Тэр аргачлалын хувьд аваад үзэх юм бол нилээд орлогыг нарийн тооцдог, энд нь бас их цаг зав гардаг, магадгүй тэгээд тэр нь бол бас л үнэний магадлал муутайхан шиг. Ялангуяа иргэд өөрсдөө хүсэх юм бол бараг л амьжиргааны баталгаажих түвшингээс доогуур орчих байдалтай ийм л нэг юм яваад байгаа. Тийм учраас энэ 1998 оны ядуурлын улсын үзлэг, мөн хийгдсэн судалгаа, 2003 онд Дэлхийн банкнаас санхүүжүүлж Үндэсний статистикийн газраас хийсэн ядуурлын судалгаа гэсэн амьжиргааны түвшингийн судалгаа нь дээр үндэслээд нэг шинэ аргачлал гаргасан байгаа. 

Тэр аргачлал нь яахав ер нь бас туршаад үзвэл яасан юм гэсэн бодол байгаа. Энэ аргачлалын хувьд бол 3 аймаг, 2 дүүрэг дээр туршсан ийм нэг аргачлал байгаа. Энэ аргачлал нь ерөөсөө өнөөдөр ядуу гэж тооцогдох юм бол ямар үзүүлэлтээр тооцох вэ гэхээр зэрэг 1998 оны судалгаа, 2003 оны судалгаагаар үндсэндээ нэг 21 үзүүлэлт байгаа. Суурьшлын байдлаас хамаарч байна, ам бүлийн тооноос хамаарч байна, өрхийн тэргүүлэгчийн боловсрол, өрхийн тэргүүлэгчийн ажил эрхлэлтийн байдал, тэгээд тэтгэвэр тэтгэмж, хадгаламжтай эсэх асуудал, тухайн гэр бүлд нийгмийн эмзэг хэсгийн ялангуяа өндөр настан, тахир дутуу иргэд байна уу, үгүй юу гэсэн ийм нилээд олон зүйлээс хамаарч байгаа. Тэгээд энэ үзүүлэлт дотроосоо нэг 11 үзүүлэлт тооцож аваад коэффициентийн аргаар бол өрхийн амьжиргаа ямар түвшинд байна вэ гэдгийг тооцдог ийм нэг шинэ аргачлал явж байгаа. Тэгээд энэ аргачлалаа бол холбогдох донор улсууд, байгууллагуудтай зөвшилцөж байна. Дэлхийн банк, АХБ-ныханд танилцуулсан. За энэ хүмүүсийн зөвлөхүүд бас судалж байна, тэгээд энэ зөвлөхүүд бас нилээд нааштай үнэлэх юм бол бид хэрэгжүүлэх бололцоотой юмуу гээд үүнийг бол Их Хурал дахь МАХН-ын бүлэг, “Эх орон-Ардчилал” эвслийн бүлгийнхэнд энэ аргачлалаа танилцуулна. 

За энэ аргачлалыг авч хэрэгжүүлэх юм бол тухайн тусламж авах эрхтэй тэр өрх өөрийгөө тодорхойлоод авчих бололцоотой. Энийг нь бол суманд байгаа байцаагч шалгаж үзээд ингээд мөнгийг олгоод байх бололцоотой. Ийм хялбар маягаар л одоо амьжиргааны баталгаажих түвшинг тооцохгүй бол нэг талаасаа нилээд төвөгтэй байгаа. 

Нөгөө талаасаа бол одоо бас бэлэн хийгдсэн судалгаа нь дээр үндэслээд тодорхойлчих бас нэг бололцоотой. Магадгүй аль алинд нь бас тийм скиженый гарах байх, тэгэхдээ энийг бол тодорхойлчих бүрэн бололцоотой юмуу гэсэн бодолтой байгаа. 

Н.Энхбаяр: За баярлалаа. 

М.Энхсайхан: Хүүхдийн мөнгийг хэнд олгох вэ гэдэг чинь тодорхой биш байна, 3 болон 3-аас дээш гэдгийг өшөө тодорхойлоогүй байгаа юм байна. Өөрийн чинь хэлж байгаагаар бол Засгийн газар бас хуульд өөрчлөлт оруулах юм орж ирэх ёстой юм байна, хэрэгжих асуудал нь 1 сарын 1-нээс байдаг, хугацаа их бага байдаг, жоохон хурдлахгүй юм болохгүй юм байна. Тэр янз янзын шалгуур дээр бол хялбар, энгийн, ойлгомжтой, нээлттэй байх шалгуурыг барихгүй бол тэр олон индекс, тэр олон юмыг чинь ярина гэх юм бол ердөө бүтэхгүй юм болно. 

Би зүгээр энэ чиглэлээр та бүгдийг яамныхан ялангуяа гол ажил нугалж байгаа улс нь байгаа учраас энэ чиглэлийг бариад Засгийн газар жоохон хурдавчлаа, асуудлаа хурдавчил, 1 сарын 1-нээс хэрэгжүүлэх гэж байгаа улс чинь одоо 12 сар гарчихаад байхад чинь юм нь шийдэгдээгүй сууж байж болохгүй шүү дээ. Тийм учраас хурдан шийдмээр байна. 

Ц.Баярсайхан: Таньтай санал нэг байгаа. Тэгэхээр юу л даа одоогийн шийдснээрээ 3 бас түүнээс дээш хүүхэдтэй, амьжиргааны баталгаажих түвшингээс доогуур өрхөд мөнгийг олгоно гээд явж байгаа. Мөнгийг олгохдоо журам бол ерөнхийдөө ойлгомжтой, журмын дагуу бид одоо ер нь одоо эхэд нь олгоно гэсэн зарчимтай л байгаа. Тэр зарчмаараа бол олгогдох байх. Мэдээж журмыг бол Засгийн газар батална. Тэгэхээр журам бэлэн байгаа, хуулийн төсөл бэлэн Хууль зүйн яам үндсэндээ санал өгчихвөл Засгийн газрын хуралдаанаар ороод Их Хуралд өргөн барихад бэлэн болчихсон байгаа. 

Хүүхдийн тэр насны хувьд ойлголтын хувьд жоохон зөрүүтэй байгаа. Тэрийг Засгийн газар дээр ярилцах үед хуульчдаас зөвлөлгөө аваад тэгээд ХЗДХЯ нь дээр албан ёсны тайлбар өгөх байх, тэгээд шийдэгдчихнэ гэж ойлгож байгаа. 

Н.Энхбаяр: За баярлалаа. Санжмятав гишүүн асуултаа асууя. 

Я.Санжмятав: Баярлалаа. Ядуурлаас бууруулах үндэсний хөтөлбөрийн газар гэж хуучин ажиллаж байсан. Энэ үед эмнэлэг, сургуулийн барилгыг засварлах, жижиг, дунд үйлдвэрлэл хөгжүүлэхтэй холбогдуулаад бичил зээлийг нилээд хэмжээгээр өгч байсан. Сүүлийн хэдэн жилд Өрхийн амьжиргааг дэмжих хөтөлбөрийг газар гэж одоо ажиллаж байна. Энэ Ерөнхий сайд өөрөө хорооны даргаар ажилладаг боловч тийм харьцангуй бие даасан хэлбэртэй ийм газар ажиллаад байдаг юм. Тэгээд энэ байгууллагатай танай яам хэрхэн холбогдож ажиллаж байна вэ. Энэ чиглэлээр мэдээлэл өгөхгүй юу. 

Цаашдаа ялангуяа жил жилд тодорхой асуудлуудаар нийгмийн асуудлыг шийдэхэд чиглэсэн хөрөнгө оруулалтыг энэ хөтөлбөрийн газраар дамжуулан олох юм бол зөвхөн яам юмуу, улс биш энэ хөтөлбөрийн газраар дамжигдаад гадна, дотны сан, олон улсын байгууллагад хандах юм бол бас нилээдгүй хэмжээний хөрөнгө хуримтлагдах ийм боломж байгааг анхаарч үзээч. Тухайлбал 2005 онд Өрхийн амьжиргааг дэмжих хөтөлбөрийн хүрээнд айл өрхийн компьютержүүлэх арга хэмжээг авна гээд хоёр дахь гарын гэдэг юмуу хэрэглэж байсан компьютерийг оруулна гэх юм бол гадаад орнууд тэр хэмжээгээр нилээдгүй хэмжээний компьютерийг бас  манайх руу өгөх тийм боломж тэртээ тэргүй байж байгаа учраас шийдэгдчих, энэ нь бол нөгөө гурил, будаа аваад бэлэнчлээд байдаг сэтгэлгээнээс ангижруулж хүмүүсийг ажиллуулах, юманд сургах, түүгээрээ дамжигдаад бас өөрийнхөө амьжиргааг дээшлүүлэх, боловсролоо дээшлүүлэх ийм боломж байна уу гэж ингэж харж байдаг. Энэ чиглэлээр та бүхэн маань бодсон, санасан зүйл байна уу гэсэн нэгдүгээр асуулт байна. 

Хоёрдугаарт нь гадаадад ажиллах хүч гаргах асуудлыг өнөөдөр ажлын байр төдийлөн хомсдолтой байгаа манай орны хувьд би бас зөв зүйтэй алхмаа гэж үздэг. Харин 20 гаруй ийм байгууллага, хувийн хэвшил ажиллаж байгаа юм байна, үүнийг эргэж бас хянаж үзэх, шаардлага хангаж байгаа эсэхийг бас тодорхойлох шаардлага байгаа байх. Хэн нь үр дүнтэй ажиллаж байна, эсвэл хүмүүсийн чадан ядан олсон мөнгийг бас авч үрэн таран хийдэг, худлаа ярьдаг, хугацаа алддаг ийм зүйлүүд байвал энэ дээрээ бас анхаараачээ. Олон байх нь зөв юмуу, эсвэл чанартай хэдхэн байгууллага ажиллаад түүндээ дорвитойхон хяналт тавиад ажиллавал үр дүнд хүрэх болов уу гэсэн ийм бодол байдаг. Тухайлбал жилдээ Солонгост ажиллаж байгаа 25.0 мянган ажилчид байна албан болон албан бус нилээд. Эндээс 150.0 тэрбум төгрөг жилдээ орж ирж байгаа юм. Энэ бол магадгүй амьжиргааны түвшинг дээшлүүлэх, жижиг үйлдвэрлэл, үйлчилгээ бий болгох, орон сууцтай болоход нь бол хүмүүст тодорхой хэмжээгээр дэмжлэг үзүүлсэн томоохон арга хэмжээ. Нөгөө талаасаа магадгүй бас валютын ханшийг тогтвортой барихад ч би үүнийг нэмэр болдог гэж ингэж үздэг. Авч байгаа, оруулж байгаа мөнгө нь дунджаар ийм байгаа юм чинь бас цаанаа нилээдгүй хэмжээний мөнгөн хуримтлал тухайн ажиллаж байгаа орондоо байгаа хүмүүсийн гар дээр байна уу даа гэж ингэж боддог. Энэнээсээ болоод 20.0-30.0 мянган доллар, 50.0-60.0 мянган доллартай хүмүүс ямар нэгэн мэдээллээс болоод үхэж үрэгдэх, алуулах, дээрэмдүүлэх ийм ажлууд болдог. 

Зарим нэгэн талаасаа зөвхөн хүн гаргачихдаг, гаргаад ажилласны дараагаар бол зарим нэгэн айл өрх салах сарних, тэр чигтээ үр хүүхдээ хаяад явчихдаг ийм залуу ч бас цөөнх нь байна. Тийм учраас гадаадад гаргаж ажиллах хүчнийг зөвхөн гаргаад болчихлоо биш эргээд улс орон руугаа, өрх гэр рүүгээ, айл руугаа, сум, орон руугаа тэмүүлдэг ийм тэмүүлэл байлгах ийм механизм байвал яасан юм бэ. Энэ нь бас эдийн засгийн чиглэлийн алхам байх ёстой гэж ингэж үздэг тухайлбал Хөдөлмөрийн яамтай гэрээ хэлцэл хийгээд нийт 1000 доллар авдаг бол 30.0 хувийн ажиллаж байгаа хүнд нь тухайн хэрэглээний мөнгө болгож өгөөд 70.0 орчим хувийг нь тухайн суманд нь юмуу, тухайн оронд нь оруулдаг дансаар, тэгээд тэрнийх нь 30.0 хувийг нь энд байгаа ар гэрт нь байгаа гэр бүл, үр хүүхэд, эцэг, эх, итгэмжлэгдсэн хүнд нь өгдөг, тухайлбал 40.0 хувийг нь өөрийг нь иртэл тодорхой хувийн хүүтэй хадгалагдаж байх юм бол мөнгөн эх үүсвэр бий болоход боломжтой юмуу гэж ингэж боддог. Тухайлбал нэг сумаас 50 хүнийг гадаадад ажиллах хүчнээр гаргах юм бол 70.0 хувь нь гээд 1000 доллараас 700 доллар сард оруулж ирээд байх юм бол жилдээ 440.0 мянган доллар гэдэг бол нилээд боломжийн мөнгө нэг сум нь дээр эргэлдэнэ. Ингэх юм бол жижиг үйлдвэрлэл, үйлчилгээний бичил зээл өгөх, худалдаа арилжаа хийх, амьжиргааны түвшин дээшлэхэд бас ийм бодит боломж байна уу гэж ингэж үздэг. Тийм учраас цаашдаа зөвхөн Улаанбаатар хотод бүртгээд ажилчдыг гаргаад байх биш хөдөө орон нутаг руу ялангуяа цахилгаан эрчим хүч, дэд бүтэц муутай байгаа энэ баруун чиглэлийн аймгууд руу нилээн анхаарч ажиллаачээ. Гэхдээ чирэгдэл багасгах үүднээсээ энэ эрүүл мэндийн байгууллага гэрээ хэлцэл хийгээд 50 орчим доллараар үзлэгт ордог юм билээ. Ийм нэгэнт төлбөр хийгдэж байгаа учраас хөдөө орон нутагт нь очиж энэ шинжилгээг нь боломжийн хэрээр авах энэ ажлыг зохион байгуулах чиглэлээр тухайн байгууллагатай хамтран ажиллавал яасан юм бэ гэсэн нэг ийм саналтай байна. 

Дараагийн нэг асуудал тэтгэвэр, тэтгэмжтэй асуудал хөдөөгийнхний хувьд хүндрэлтэй асуудал байгаа. Тийм учраас хамгийн сүүлд тэтгэвэр хэзээ тавигдсан бэ. ХААН банкаар дамжигдаж тэтгэвэр олгогддог хэдий ч тэтгэврийг халамж болон өндөр настны тэтгэврийг хугацаа алдаж олгохоороо нөгөө алдангийн тооцдоггүй Засгийн газар, хугацаанаас өмнө байдаг юмуу, тодорхой хэмжээгээрээ зээл авахаар ХААН банк 2.0-3.0 хувийн хүүтэй одоо нөгөө тэтгэврээс нь зээл авчихдаг энэ асуудлыг төртэйгээ хамтраад хийгээд байгаа талууд байна. Энэ чиглэлээр та бүхэнд бас мэдээлэл байна уу, хэрэв тийм юм бол бас сумдууд руу, тухайн одоо банк болон тэтгэвэр, тэтгэмж хариуцсан байцаагч нарт энэ чиглэлээр үүрэг чиглэл өгөхгүй бол нөгөө авдаг хэдээс нь, нөгөө атга будаанаас нь хасагдаад байдаг ийм алхмууд бас хөдөө орон нутагт байдаг шүү. Энийг та бүхэн анхаарч ажиллаачээ гэсэн ийм 3 зүйл байна. Баярлалаа. 

Н.Энхбаяр: За баярлалаа. Одоо асуултанд хариулъя. 

Ц.Баярсайхан: Санжмятав гишүүний саналууд бол үндсэндээ бидэнд бас анхаарч ажиллах ийм зөв зүйтэй санал тавьсанд баярлалаа. 

Ер нь бол ядуурлыг бууруулах хоёр дахь шатны хөтөлбөр болох Өрхийн амьжиргааны чадавхийг дэмжих үндэсний хөтөлбөр хэрэгжиж явж байгаа. Тэгээд энэ хөтөлбөрийн хүрээнд тогтвортой хөгжил, амьжиргаа төсөл энэ бол 22.0 сая долларын өртөг бүхий төсөл хэрэгжиж байна. Азийн хөгжлийн банкны санхүүжилтээр нийгмийн хамгааллын салбарын 16.0 сая долларын төсөл хэрэгжиж байгаа, Шведийн олон улсын хөгжлийн агентлаг, НҮБ-ын Хөгжлийн хөтөлбөрийн ядуурлын судалгаа ба хөдөлмөр эрхлэлтийг нэмэгдүүлэх төсөл гээд 1.5 сая долларын өртөгтэй төсөл, Хөдөө аж ахуйг хөгжүүлэх олон улсын сангийн 16.0 сая долларын зээл, Засгийн газрын 2.7 сая доллар нийтдээ 19.0 сая долларын өртөг бүхий Хөдөөгийн ядуурлыг бууруулах хөтөлбөр гээд бас энэ ядуурлыг бууруулах чиглэлээр хэрэгжиж байгаа төслийн хэмжээ, түүнд зарцуулж байгаа хөрөнгийн хэмжээ бол нилээд том тоо гарч байгаа. 

Тэгэхээр энэ ядуурлын чиглэлээр явагдаж байгаа энэ хөтөлбөрүүдийг нэгтгэх, үр дүнг нь зохистой болгох энэ тал руу бол анхаарч ажиллах шаардлага байгаа гэж ингэж ойлгож байгаа. Ер нь бол энэ тодорхой хэмжээний нийгмийн салбарын объектуудад засвар үйлчилгээ хийдэг, бичил зээл олгодог энэ үйл ажиллагааг нэгтгэж зохион байгуулж, үр ашигтай хийх юм бол ядуурлаас гарах, ядуурлын асуудлыг шийдэхэд бол бололцооны хэмжээний потенциаль байна гэж ойлгож байгаа. Тэгээд энийг бас нэгтгэх, үйл ажиллагааг нь зангидах, нэг чиг зүгт оруулах, давхардлыг арилгах энэ чиглэл рүү бол яам өөрөөсөө шалтгаалах зүйлийг бол хийнэ гэж ингэж ойлгогдож байгаа. 

Гадаадад ажиллах хүч гаргах асуудал дээр бол нилээд олон проблемтэй асуудлууд байгаа. Энэ дотор ялангуяа гадаадад гарах тэр хүмүүсээс авч байгаа мөнгө төгрөг, зарим нэг үйл ажиллагаанаас хохирсон иргэд гээд ярих юм бол олон асуудал бий. Тэгэхээр энийг бид бас зохистой хэмжээнд шийдэх, хуулиа барьж ажиллана гэсэн бодолтой. Тэгээд хууль эрх зүйн үндэслэлүүдийг илүү боловсронгуй болгох шаардлагатай гэж үзэж байгаа. Ялангуяа Солонгос улсад Хөдөлмөрийн яамтай нь тохиролцсон гэрээний дагуу бол бид бас 6000 орчим хүнийг гаргах ёстой. Энэ ажил бол тодорхой хэмжээнд жоохон удааширч байгаа тал бий. Тэгэхдээ Монголын талаас шалтгаалж байгаа юм нь бага. Тэндэхийн ажил олгогчдоос өөрсдийнх нь сонголтоос шалтгаалаад бас удаж байгаа зүйл байгаа. Энэ бүхнийг түргэвчлэх, орон нутгаас хүмүүсийг хамруулах тал дээр бол анхаарч, энэ чиглэлээр бас УИХ-ын гишүүдтэйгээ хамтарч ажиллана гэсэн бодолтой байна. 

Тэтгэвэр, тэтгэмжийн хувьд бид Улсын нийгмийн даатгалын ерөнхий газраас авсан мэдээгээр бол хугацаандаа тавигдаж байгаа. Шимтгэлийн орлогын төлөвлөгөө бол тодорхой хэмжээнд давж яваа. Зүгээр тодорхой хэмжээнд бас өр авлагууд бий. Тэгээд энэ өр авлагуудыг барагдуулах арга хэмжээнүүд авч байна. 

Ер нь бол нэг хэрэгжиж байгаа тогтолцооны хувьд бол үнэхээр орлого дутагддаг, мөнгө төгрөгийн хэрэгцээ гараад тэтгэврээ урьдчилж авдаг, тэтгэврийн дэвтрээ өгөөд зээл авдаг ийм юм байгаа. Тэгээд энэ нь бол бас мэдээж банкнаас зээл авсан нөхцөлд хүү төлж байгаа зүйлүүд бий. Тэгээд цаашдаа бол энэ банктай хамтарч ажиллах, төрийн сантай ажиллах ийм юмыг бас боловсронгуй болгох, хаанаа анхаарах юмнууд бий. Тэгэхдээ ямар ч байсан тэтгэвэр, тэтгэмжүүд өнөөгийн байдлаар хугацаандаа тавигдаад явж байна. 

Ер нь бол гишүүдийн гаргасан салбарын хэмжээнд гаргасан саналуудыг бид бас анхаарч үзээд үйл ажиллагаандаа анхаарах, эргэж хариу мэдэгдэх ийм зүйлүүдийг хийнэ гэж бодож байна. За баярлалаа.

Н.Энхбаяр: За баярлалаа. Асуулт, хариулт дуусч, мэдээллийн цаг дууслаа. Одоо өнөөдөр бид хэдэн хуулийн болон Их Хурлын тогтоолын эцсийн найруулга сонсох ёстой. 

  Монгол Улсын эдийн засаг, нийгмийг 2005 онд хөгжүүлэх үндсэн чиглэлийг батлах тухай УИХ-ын тогтоолын эцсийн найруулгатай холбогдуулан санал хэлэх гишүүн байвал саналыг сонсоё. Эцсийн найруулгыг тараасан байгаа. Санал байхгүй байна. Монгол Улсын эдийн засаг, нийгмийг 2005 онд хөгжүүлэх үндсэн чиглэлийн батлах тухай УИХ-ын тогтоолын эцсийн найруулгыг сонслоо. 

Төрөөс мөнгөний бодлогын талаар 2005 онд баримтлах үндсэн чиглэл батлах тухай УИХ-ын тогтоолын эцсийн найруулгатай холбогдуулж санал хэлэх гишүүд байна уу. За байхгүй байна. Ингээд Төрөөс мөнгөний бодлогын талаар 2005 онд баримтлах үндсэн чиглэл батлах тухай УИХ-ын тогтоолын эцсийн найруулга сонслоо. 

Онцгой албан татварын хуульд нэмэлт, өөрчлөлт оруулах тухай хуулийн эцсийн найруулгатай холбогдуулж санал хэлэх гишүүд бий юу. За Цэрэнбалжир гишүүн саналаа хэлье. 

Б.Цэрэнбалжир: Би тодруулах гэсэн юм. Энэ онцгой албан татвар дээр авто бензин, дизель түлш ороод ирсэн байх юм, энэ ямар учиртай байна. 

Н.Энхбаяр: За Нарантуяа дарга тайлбарлая. 

Ж.Нарантуяа: энэ 4 дүгээр зүйлийн 1,2,4-т заасан бараанд дараахь хэмжээгээр онцгой албан татвар ногдуулна гэж. Энэ дээр бол энэ хүснэгтээрээ бид нар өөрчлөлт орж байгаа болохоор авто бензин болон дизелийн түлшний юу нэмэгдээгүйгээр зүгээр хүснэгтэд хамрагдаж байгаагаараа ороод ирсэн байгаа. 

Н.Энхбаяр: За өөр хэлэх зүйл бий юу гишүүдэд. Байхгүй байна. Ингээд Онцгой албан татварын тухай хуульд нэмэлт, өөрчлөлт оруулах тухай хуулийн эцсийн найруулгыг сонслоо. 

Ус, рашаан ашигласны төлбөрийн тухай хуульд нэмэлт, өөрчлөлт оруулах тухай хуулийн эцсийн найруулгатай холбогдуулж санал хэлэх гишүүд байна уу. Байхгүй байна. Ус, рашаан ашигласны төлбөрийн тухай хуульд нэмэлт, өөрчлөлт оруулах тухай хуулийн эцсийн найруулгыг сонслоо. 

За ингээд өнөөдрийн хуралдаан өндөрлөлөө. 

Соронзон хальснаас буулгасан:

ХУРАЛДААНЫ НАРИЙН 

БИЧГИЙН ДАРГА 





С.ЭРДЭНЭЧИМЭГ

